
FƏSİL 11
İqlim dəyişmələri və insan inkişafı

11.1 İqlim dəyişmələri və insan inkişafı 

“Bir nəsil nə ağac əkərsə, başqa nəsil onun 
kölgəsində əyləşər” - Çin atalar sözü

11.1.1	 İqlim	Dəyişmələri	nədir?

İqlim dəyişmələri, onun müasir dünyamızdakı müxtəlif ölkələrin inkişaf 
xəttinə, qlobal iqtisadiyyatın təkamülünə, habelə adi insanların həyat tərzinə 
göstərdiyi təsiri barədə yazılmış ədəbiyyatın sayı artıq yüz minlərlədir. İqlim 
dəyişmələri mövzusunu araşdıran elmi cəmiyyət özü iki cəbhəyə bölünmüşdür. 
Birinci cəbhə iqlim dəyişmələrinin bir qrup maraqlı tərəf, xüsusən də inkişaf 
etmiş ölkələr tərəfindən inkişaf etməkdə olan ölkələrdəki tərəqqinin sürətinin 
qarşısının alınması üçün ortaya atılmış boş iddia olduğuna söykənir. Dünyanın 
ətraf mühit sahəsində tanınmış alimlərini özündə birləşdirən ikinci cəbhə isə iq-
lim dəyişmələrinin bəşəriyyət qarşısında duran ən ciddi problem olduğunu öz 
elmi mülahizələri və tədqiqatları ilə izah etməyə çalışır.

İqlim dəyişmələrinin həqiqətən də baş verdiyini iddia edən alimlərin fikrinə 
əsasən problemin kökündə Yer Kürəsinin karbon-dioksid (CO2) və digər 
istilik effekti yaradan (parnik) qazların udulması potensialı durur. Bu nə 
deməkdir? Müxtəlif növ tərəvəz və bitkilərin yetişməsi üçün lazımi tempera-
turu yaradan istilikxanalar kimi, atmosferdəki qazlar da günəşdən gələn istiliyi 
tutub saxlayaraq planetimizdə bizim yaşamağımız üçün zəruri istiliyi yaradır. 
Alimlərin hesablamalarına əsasən, əgər atmosferdə bu qazlar olmasaydı, onda 
Yer Kürəsində orta illik temperatur təxminən -19° C olardı. Məhz buna görə 
həmin qazlar istilik effekti yaradan və ya “istilikxana” qazları adlandırılır. CO2 
və digər qazlar atmosferin üst qatlarında günəşdən gələn istiliyi tutub saxlamaqla 
bizi hədsiz istilikdən mühafizə edərək bir növ görünməz mühafizə zolağı yaradır-
lar. Beləliklə onlar dünyada insanların normal yaşaması və fəaliyyət göstərməsi 
üçün zəruri temperaturun formalaşdırılmasında müstəsna rol oynayırlar. 

CO2 atmosferə müxtəlif mənbələrdən daxil olur: kənd təsərrüfatı, landşaft-
dan istifadədə olan dəyişikliklər, sənaye, tullantılar, energetika və sair (bax: 
Şəkil 1). XX əsrin ortalarından etibarən sənayenin inkişafı və enerji əldə etmək 
məqsədilə üzvi maddələrin yandırılması nəticəsində atmosferdə CO2 və digər 
istilikxana qazlarının atmosferdəki sayı sürətlə artmışdır (bax: Cədvəl 1). Bu 
da öz növbəsində günəş istiliyinin atmosferdə daha çox miqdarda saxlanmasına 
səbəb olur.

Şəkil 1. CO2-nin əsas mənbələri

Atmosferdə sərhədlərin olmaması və CO2-nin havada sərbəst hərəkəti, 
hətta yuxarıda adı çəkilən mənbələrin zəif inkişaf etdiyi və ya mövcud olmadığı 
yerlərdə temperaturun artmasına gətirib çıxarır. Bu fenomen alimlər tərəfindən 
qlobal	istiləşmə adlandırılır. 

Cədvəl 1. İstixana qazlarının mənbələri və onların 
qlobal istiləşməyə təsiri 

11.1.2	 İqlim	Dəyişmələri	həqiqətdir,	yoxsa	boş	iddia?
Sakit Okeanda yerləşən İster Adası dünyanın ən ucqar nöqtələrindən biridir. 

Vaxtilə  böyük bir sivilizasiyanın məskəni olan həmin adada indi yalnız vulkan 

  Qazlar Əsas antropogen mənbələr Qlobal istiləşməyə 
təsiri (%) 

CO2 Enerjidən istifadə, meşədən istifadə, torpaqdan istifadə, sement 
istehsal 

65 

CH4 Qaz borularndak szmalar, heyvandarlq fəaliyyəti 
tullantlarnn fermentasiyas, düyü sahələri, tullantlar, tullant 
poliqonlar, biokütlənin yandrlmas, məişət axntlar 

20 

Halogenli  
birləşmələr 

Sənaye, soyuducu agentlər, aerozollar, köpükləndirici 
maddələr, həlledicilər 

10 

N2O Torpağn gübrə ilə təminat, torpağn təmizlənməsi, 
biokütlənin yandrlmas, Daş kömür və karbohidrogenlərin 
yandrlmas 

5 

kraterində yerləşmiş nəhəng daş abidələr qalmaqdadır. Bu sivilizasiya ekoloji 
resursların istismarı nəticəsində məhv olmuşdur. Qəbilələr arasındakı rəqabət 
nəticəsində meşələrin sürətlə qırılması, torpaq eroziyası və adada yuva salmış 
faunanın tələf edilməsi burada insan həyatını təmin edən qida və kənd təsərrüfatı 
sistemlərini məhv etmişdir. Təhlükənin qarşısının alınması üçün tədbirlərin 
görülməsi zərurəti gec başa düşülmüş və fəlakətin qarşısını almaq mümkün ol-
mamışdır.

İster Adası nümunəsi birgə ekoloji resursların idarə olunmasında ifla-
sın nəticələrini bariz şəkildə nümayiş etdirir. İqlim dəyişmələri bu hekayənin 
XXI əsrdəki qlobal versiyasıdır. Hekayələr arasında yalnız bir fərq var. İster 
Adasının sakinlərindən fərqli olaraq, bizim əlimizdə qarşıda duran problemlə 
əlaqədar faktlar və onun həll etmək üçün resurslar vardır. Ən əsası, artıq dünya 
ictimaiyyətinin əksəriyyəti dərk edir ki, əgər mövcud həyat tərzi və normalar 
dəyişdirilməsə bizi qarşıda nə gözləyir.

İqlim dəyişmələri insan inkişafına bir başa təhlükədir. İqlim dəyişmələri dün-
yanın bütün ölkələrində və hər kəsə təsir göstərir. Lakin dünyanın yoxsul insan 
təbəqələri iqlim dəyişmələrinə daha həssasdırlar. Onlar təhlükənin bir addımlı-
ğında dayanır və ona qarşı mübarizə aparmaq üçün çox az resursa malikdirlər. 
İqlim dəyişmələri Minilliyin İnkişaf Məqsədlərinə (MİM) nail olmaq yolunda 
müxtəlif əngəllər yaradır, ölkələr daxili və arasında bərabərsizliyi artırır. Əgər 
məsələyə vaxtında diqqət yetirilməsə iqlim dəyişmələri gələcəkdə nəinki zəif 
inkişaf etmiş ölkələri, hətta varlı ölkə və gələcək nəsilləri də ağuşuna alacaqdır. 

Sevindirici haldır ki, iqlim dəyişmələri problemi indi təkcə elmi cəmiyyəti 
deyil, adi insanları, hökumət nümayəndələrini və siyasətçiləri də narahat etməyə 
başlamışdır. Təqribən 10 il bundan əvvəl iqlim dəyişmələrinin həqiqətən də baş 
verdiyinə tərəddüdlə yanaşan, hətta onu inkar edən və sıralarında dünyaca ta-
nınmış ictimai və elmi xadimləri birləşdirən “skeptiklər cəbhəsi” mövcud idi. 
Böyük şirkətlər tərəfindən maliyyələşdirilən və mətbuat tərəfindən dəstəklənən 
skeptiklər cəbhəsi ictimai fikrin formlaşdırılmasında böyük rol oynayırdı. 
İndi isə hər hansı ciddi iqlimşünas alim iqlim dəyişmələri probleminin aktual, 
təhlükəli problem olduğunu qəbul edir və onun atmosferə CO2 qazının atılması 
ilə əlaqədar olduğunu dərk edir.

Əsas maneə isə elmi faktların mövcudluğuna baxmayaraq qlobal müstəvidə 
bu istiqamət üzrə zəruri tədbirlərin görülməsi üçün mövcud siyasi iradənin aşağı 
olmasıdır. Keçən dövr ərzində dünya ölkələrinin əksəriyyəti iqlim dəyişmələrinin 
təsirinin azaldılması istiqamətində düşünülmüş tədbirlər planı icra etmir. 
Atmosferə atılan CO2 isə havada uzun müddət qalmaq potensialına malikdir. 
Yəni əgər biz bu gün külli miqdarda karbon qazının havaya atılmasının qarşısını 
alsaq da, atmosferdəki mövcud istilikxana qazları Yer Kürəsinin iqliminə hələ 
uzun müddət təsir edəcəkdir.

Şəkil 2. Qlobal İstiləşmə prosesinin sadə təsviri

11.1.3	 İqlim	Dəyişmələri:	təhlükənin	ciddiliyi	və	dünya	
	 	 ölkələrinin	“karbon	izi”

Orta qlobal temperatur dünyada iqlim vəziyyətinin dəyərləndirilməsi üçün 
ən çox istifadə edilən ölçü vahidinə çevrilmişdir. Bu ölçü vahidi bizə mühüm 
ismarıc göndərir. Biz artıq görürük ki, sənaye erasının başlanğıcından sonra 
qlobal orta temperatur 0,7°C artmışdır. Planetimizdə orta temperaturun artma-
sı ilə bərabər yerli yağıntı trendləri və ekoloji zonaların sərhədləri dəyişir, su 
səthində istiləşmə və buzlaqların əriməsi müşahidə olunur. İqlim dəyişmələrinə 
məcburi uyğunlaşma (adaptasiya) vasitələri adi hala çevrilməkdədir. Məsələn, 
Afrikanın şərqində quraqlıq mövsümündə qadınlar su tapmaq üçün daha uzun 
məsafə qət etməyə vadar olur. Banqladeş və Vyetnam kimi ölkələrdə şiddətli 
qasırğa, sel və dəniz səviyyəsinin qalxması nəticəsində kiçik fermerlər daha 
çox məhsul itkisindən dəyən itkini aradan qaldırmaq məcburiyyətində qalır. 
Birləşmiş Millətlər Təşkilatının İqlim Dəyişmələri üzrə Çərçivə Konvensiyası-
nın (BMTİDÇK) qəbul olunmasında keçən 20 illik dövr ərzində atmosferdə isti-
likxana qazlarının konsentrasiyasının stabilləşdirilməsi istiqamətində bəşəriyyət 
olaraq çox az nailiyyət əldə etmişik.

Bəs iqlim dəyişmələri hansı həddə təhlükəli hesab olunur? Bu suala cavab çox 
nisbidir. Qırğızıstanda kiçik fermer üçün təhlükəli hesab edilən təbiət hadisəsi, 
ABŞ-ın cənub ştatlarının birində yaşayan fermer üçün təhlükəli hesab edilməyə 

bilər. Lakin milyonlarla insan və eko-sistem ünsürü üçün dünya üçün təhlükə 
həddi artıq keçilmişdir. Gələcəkdə qlobal temperatur artımının məqbul həddinin 
müəyyənləşdirilməsi güc və məsuliyyət məfhumları ilə bağlı bir sıra suallar orta-
ya çıxarır. Bütün bunlara baxmayaraq iqlim dəyişmələrinin təsirinin azaldılması 
üçün uğurlu tədbirlərin icrası üçün temperaturun artım həddinin son məqbul həddi 
müəyyənləşdirilməlidir. İqlimşünaslar arasında bu istiqamət üzrə konsensus əldə 
olunmaq üzrədir və bir çox alim bu həddin 2°C olduğu qənaətindədir.

Qlobal orta temperatur həddində 2°C-dən artıq istiləşmə baş verəcəyi 
təqdirdə iqlim dəyişmələri risklərinin təhlükəsi kəskinləşəcəyi ehtimal olunur. 
Yuxarıda qeyd olunduğu kimi bunun üçün istilikxana qazlarının atmosferə tul-
lantısının qarşısı alınmalıdır. Lakin inkişaf etmiş dövlətlər (ABŞ, Avropa İttifa-
qı ölkələri, Yaponiya və s.) öz ənənəvi inkişaf yollarında əl çəkmək niyyətində 
deyil. Eyni zamanda iqtisadiyyatı sürətlə inkişaf edən dövlətlər (Çin, Hindistan, 
Braziliya və s.) isə onlardan tələb olunan ekoloji müdafiə prinsiplərinə məhəl 
qoymurlar. Bu dövlətlər ekoloji tarazlığın onların inkişafının ləngitməsi hesabı-
na nail olunmasını qərb dövlətlərinin bir növ paxıllıq hissi ilə izah edir və dün-
ya ictimaiyyətinin suverenlik prinsipinə hörmət etməyə çağırırlar. Nəticə olaraq 
qlobal karbon emissiyaları 2011-ci ildə 3% artaraq rekord 34 milyard tona1 çat-
mışdır ki, bunun də təxminən 78% Böyük 20-lik (G-20) ölkələrinin payına düşür 
(bax şəkil 3).

Şəkil 3. Ölkələrinin qlobal karbon emissiyalarındakı payı

1 Azərbaycanın karbon emissiyası 47 milyon ton təşkil edir (Dünya Bankı, 2008)

Şəkildən göründüyü kimi, ABŞ, Çin, Rusiya, Avropa İttifaqı ölkələrinin qlo-
bal istiləşməyə “töhfəsi” və onların planetmizdəki “karbon izi” inkar edilməzdir. 
İqtisadiyyatı güclü olan bu ölkələrdə qlobal istiləşmənin fəsadlarına qarşı 
mübarizə aparmaq təbii olaraq yoxsul ölkələrlə müqayisədə daha asan başa gəlir. 
Yuxarıda qeyd olunduğu kimi atmosferdə sərhəd olmadığından isə bu ölkələrin 
ekologiyaya müdaxiləsi özünü zəif inkişaf etmiş ölkələrdə büruzə verə və orada 
həm maddi, həm də insan həyatının itirilməsi nəticələnə bilən fəsadlar törədə 
bilər.

11.1.4	 İqlim	dəyişmələrinin	insan	inkişafına	təsiri:	transmissiya	
	 	 mexanizmləri

İqlim dəyişmələri qlobal bir prosesdir, lakin onun təsirləri özünü lokal 
səviyyədə büruzə verir. Fiziki təsir həddi coğrafi mövqe, qlobal istiləşmə və 
ərazidə mövcud iqlim şəraiti arasındakı əlaqədən asılı olaraq müəyyənləşir. Bu 
təsirin geniş əhatə dairəsi onun barəsində ümumi fikir söyləmək imkanlarımı-
zı çətinləşdirir. Lakin iqlim dəyişmələrini insan inkişafını ləngidən 4 xüsusi 
istiqamət üzrə ümumi mülahizələr söyləmək mümkündür:

• Kənd təsərrüfatında məhsuldarlığın aşağı düşməsi
Gündəlik gəliri 1 ABŞ dollarından aşağı olan dünya əhalisinin ¾-nün 

(təxminən 900,000,000 nəfər) əsas birbaşa gəlir mənbəyi kənd təsərrüfatıdır. 
İqlim dəyişmələri ssenariləri quraqlıq və yağıntıların paylanması sxemində 
dəyişikliklərlə əlaqədar Sahara və cənub-şərqi Asiyada məhsul istehsalına ciddi 
mənfi təsir göstərə bilər. Alimlərin hesablamalarına görə əgər lazımi qabaqla-
yıcı tədbirlər görülməsə iqlim dəyişmələri tərəfindən kənd təsərrüfatı və ərzaq 
təhlükəsizliyinə təzyiqin nəticəsi olaraq 2080-ci illərədək əlavə 600 milyon in-
san kəskin qida çatışmazlığından əziyyət çəkəcək.

• Su qıtlığı təhlükəsinin artması
Qlobal orta temperaturun 2°C artması dünyada su resurslarının paylanmasın-

da fundamental dəyişikliklərə səbəb olacaqdır. Himalay dağlarında buzlaqların 
əriməsi  Şimali Çin, Hindistan və Pakistanda artıq kəskinləşməkdə olan ekoloji 
problemləri daha şiddətləndirəcəkdir. Buzlaqların əriməsi bu zonada ilkin dövrdə 
sel və daşqınların sayının artması, daha sonra isə suvarma əhəmiyyətli çaylarda 
su ehtiyatlarının azalması ilə  nəticələnə bilər. Latın Amerikasında buzlaqların 
əriməsi xüsusilə And dağları zonasında şəhər əhalisinin içməli su ilə təminatı, 
kənd təsərrüfatı və hidro-energetika ehtiyaclarının qarşılanmasında problemlərə 
səbəb ola bilər. İqlim dəyişmələrinin təsiri nəticəsində 2080-ci ilədək su qıtlığın-
dan əziyyət çəkən dünya əhalisinin sayı 1,8 milyard nəfər arta bilər.

• Eko-sistemlərin məhv edilməsi
Qlobal orta temperaturun 2°C artması fauna və floranın növlərinin məhv 

olma təhlükəsini sürətləndirir. Alimlərin hesablamalarına əsasən qlobal orta 
temperaturun artım həddi 3°C-ni keçdikdə bilinən canlıların təqribən 20-30%-
nin nəslinin kəsilməsi təhlükəsi yaranacaqdır. Hazırda iqlim dəyişmələri öz 
mənfi təsirini daha çox dəniz və okean eko-sistemlərinə göstərir. Bu da sahilya-
nı ərazilərdə bio-müxtəliflik və eko-sistemlərin tələfatı ilə nəticələnir. Nəticədə 
əsas gəlir mənbəyi balıqçılıq olan 100 milyonlarla insan qida çatışmazlığı və 
maliyyə itkisində əziyyət çəkir.

• İnsan sağlamlığına risklərin artması
İqlim dəyişmələri müxtəlif səviyyələrdə insan sağlamlığına mənfi təsir 

göstərəcəkdir. Temperaturun istiləşməsi nəticəsində malyariya zonasının əhatə 
zonası genişlənərək əlavə 400 milyonadək insanı bu xəstəliyə yoluxma riski ilə 
üz-üzə qoya bilər. Malyariya xəstəliyindən ən çox ölüm hallarının təsadüf etdiyi 
Sahara bölgəsində (təqribən 90%) xəstəliyə yoluxmanın 16-28% artması ehtimal 
olunur.

Yuxarıda təsvir olunan insan inkişafı istiqamətləri üzrə meydana çıxmaq 
ehtimalı olan problemlərə təcrid olunmuş şəkildə nəzər salmaq olmaz. Onlar 
bir-biri ilə sıx bağlı olmaqla insan inkişafını əngəlləyən mövcud problemləri 
daha da dərinləşdirir. Bu bölmənin növbəti hissələrində iqlim dəyişmələri ilə 
mübarizə üzrə institusional çərçivə, onun təsirlərinin yumşaldılması üçün dün-
yada və ölkəmizdə həyata keçirilən tədbirlər, iqlim dəyişmələrinə uyğunlaşma-
nın çətinlikləri, Azərbaycanda iqlim dəyişmələrinə həssas sahələr və adaptasiya 
imkanları təhlil olunacaqdır. 

11.2 İqlim dəyişmələri üzrə institusional çərçivə

“Ədalətsizliyi görəndə neytral qalmağı seçirsənsə, 
deməli sən zülmkarın tərəfindəsən”- Dezmond Tutu

11.2.1	 İqlim	dəyişmələri	üzrə	institusional	çərçivənin	formalaşması:	
	 	 tarixə	qısa	baxış

XX əsrin 70-ci illərinin sonundan etibarən iqlim dəyişmələri problemi 
beynəlxalq ictimaiyyətin diqqətini daha yaxından cəlb etməyə başlamışdır. İq-
lim dəyişmələrinə qarşı kollektiv qabaqlayıcı tədbirlərin görülməsi istiqamətində 
Birləşmiş Millətlər Təşkilatının mandatı altında bir sıra qurumlar yaradıl-
mış, iqlim dəyişmələri üzrə çərçivə konvensiya qəbul olunmuş və beynəlxalq 
əməkdaşlıq mexanizmlərinin gücləndirilməsi üçün müəyyən işlər həyata ke-
çirilmişdir. İqlim dəyişmələri üzrə institusional çərçivənin formalaşması (bax 
Cədvəl 2) barədə qısa məlumat aşağıda verilmişdir.

Cədvəl 2. İqlim dəyişmələri: institusional çərçivənin formalaşması tarixi

İl Mühüm hadisələr 

1979 İlk dəfə keçirilmiş Dünya İqlim Konfransnda iqlim dəyişmələri təxirəsalnmaz qlobal 
problem elan edilmişdir. Dünya ölkələrinə iqlim dəyişmələrinin mümkün fəsadlarna hazr 
olmaq və qorunmaq üçün xəbərdarlq edilmişdir. Qlobal İqlim Proqram qəbul olunmuş və 
onun icras nəzarət üzrə növbəti illərdə bir sra konfranslar keçirilmişdir.    

1988 Dünya Meteorologiya Təşkilat və BMT-nin Ətraf mühit Proqram tərəfindən Beynəlxalq 
Hökumətləraras İqlim Panelinin (BHİP) əsas qoyulmuşdur. Dünyann müxtəlif 
ölkələrindən iqlimşünaslar özündə birləşdirən bu panelin əsas vəzifəsi dəyişmələrin həcmi və 
zamann dəyərləndirmək, onlarn təsiri gücünü hesablamaq və qabaqlayc strategiyalar üzrə 
təkliflər verməkdir. Panel həmçinin müxtəlif ölkələrdə atmosferə atlan istilikxana qazlarnn 
hesablanmas üçün mütəxəssislər tərəfindən istifadə olunmas üçün təlimatlar da hazrlayaraq 
mütəmadi olaraq onlar yeniləyir.  

1990 BHİP dünyada iqlimin vəziyyətinə dair Birinci Qiymətləndirmə Hesabatn dərc edir. Bu 
sənəd BMT-nin iqlim dəyişmələri üzrə konvensiyasnn tərtibat zaman baza sənəd rolunu 
oynayr. 

İqlimşünas alimlərlə bərabər yüksək vəzifəli hökumət nümayəndələrinin iştirak ilə 
Cenevrədə II Dünya İqlim Konfrans baş tutur. 

BMT-nin Baş Assambleyasnn 21 dekabr, 1990-c il tarixli qətnaməsinə əsasən İqlim 
Dəyişmələri üzrə Çərçivə Konvensiyann mətnin hazrlanmasna başlanmşdr. 

1992 İqlim Dəyişmələri üzrə Çərçivə Konvensiyann mətninin hazrlanmas işləri yekunlaşdrlr və 
konvensiya həmin ilin iyun ayda Rio da Jeneyro şəhərində keçirilən Dünya Sammitində 154 
ölkə tərəfindən imzalanr.   

1994 Mart aynn 21-də BMT-nin İqlim Dəyişmələri üzrə Çərçivə Konvensiyas 50-ci üzv ölkənin 
ratifikasiya prosesinin tamamlanmas ardndan qüvvəyə minir. Konvensiyaya qoşulan ölkələr 
2 kateqoriyaya bölünür: 

• Konvensiyann Əlavə 1-nə daxil edilmiş ölkələr atmosferə tulladqlar istilikxana 
qazlarnn azaldlmasna dair öhdəliklər götürürlər. Bu öhdəlik ölkədən-ölkəyə fərqlənir. 
Əlavə 1-ə daxil edilmiş ölkələr əsasən inkişaf etmiş ölkələr blokudur (ABŞ, Avstraliya, 
Kanada, Avropa İttifaq). Lakin onlarn arasnda iqtisadiyyat inkişaf etməkdə olan ölkələr də 
vardr (Türkiyə, Rusiya, Xorvatiya). 

• Konvensiyaya üzv ölkələrin əksəriyyəti Əlavə 1-ə daxil edilməyən inkişaf etməkdə 
olan ölkələrdir (Azərbaycan, cənubi və cənub-şərqi Asiya ölkələri, Rusiya istisna olmaqla 
MDB ölkələri və s.). Bu ölkələr qarşsnda emissiyalarnn azaldlmas istiqamətində heç bir 
öhdəlik qoyulmur.   

Konvensiyaya üzv hər bir dövlət öz ölkəsində iqlim dəyişmələrinin vəziyyəti, müxtəlif 
mənbələrdən atmosferə atlan istilikxana qazlarnn miqdar, iqlim dəyişmələrinin təsirləri, 
adaptasiya tədbirləri və s. barədə informasiyan əks etdirən hesabatlar tərtib edərək onu 
Konvensiyann Katibliyinə təqdim edir. 

1995 Azərbaycan Respublikas İqlim Dəyişmələri üzrə Çərçivə Konvensiyaya qoşulur. 

1997 Kioto Protokolu qəbul olunur. Bu protokol sənayeləşmiş ölkələr üzərinə CO2 və digər 
istilikxana qazlarnn emissiyasnn azaldlmas istiqamətində hüquqi öhdəliklər qoyur.  

2005 Kioto Protokolu qüvvəyə minir və protokola üzv dövlətlərin ilk görüşü Kanadann Monreal 
şəhərində keçirilir 

2012 Rio da Jeneyro şəhərində BMT-nin Dayanql İnkişaf üzrə 3-cü Konfrans baş tutur. 
Konfransda qlobal Dayanql İnkişaf Məqsədlərinin qəbul olunmas əsas müzakirə mövzusu 
olur. 

11.2.2	 İqlim	dəyişmələrinə	qarşı	mübarizə	üzrə	beynəlxalq	əməkdaşlıq

Bu günə olan məlumata əsasən artıq 194 ölkə və bir regional təşkilat BMT-nin 
İqlim Dəyişmələri üzrə Çərçivə Konvensiyasını ratifikasiya etmişdir. Konven-
siyanın tələblərinə əsasən hər bir ölkə atmosferə tullanan istilikxana qazlarının 
miqdarı, iqlim dəyişmələrinin təsiri və onun nəticəsində baş vermiş dəyişikliklər, 
iqlim dəyişmələri ilə mübarizə üzrə görülmüş işlər barədə mütəmadi olaraq Kon-
vensiyanın Katibliyinə hesabatlar təqdim edir. Azərbaycan Respublikası da artıq 
Katibliyə iki hesabat təqdim etmişdir (2005 və 2010-cu illərdə).

Çərçivə Konvensiyada iqlim dəyişmələrinə uyğunlaşma üzrə tədbirlər 
planı öz əksini tapır. Konvensiyanın mətnində kənd təsərrüfatından sahilboyu 
ərazilərin mühafizəsinə, daşqın təhlükəsindən bərk tullantıların idarə olunma-
sına kimi müxtəlif sahələrdə iqlim dəyişmələrinin təsirinə hazır olmaq üçün 
beynəlxalq əməkdaşlığın əhəmiyyəti xüsusi vurğulanır. Bu əməkdaşlığın əsas 
məqamlarından biri varlı ölkələr tərəfindən inkişaf etməkdə ölkələr, onların 
arasından iqlim dəyişmələrinin mənfi təsirlərinə daha həssas dövlətlər dəstək 
verilməsidir. Lakin inkişaf etmiş ölkələr Konvensiyanın yardımçılıq prinsipinə 
yetərincə diqqət ayırmırlar. Konvensiyanın Əlavə 2-nə daxil olan ölkələr (ABŞ, 
Rusiya, Avropa İttifaqı ölkələri, Avstraliya və s.) inkişaf etməkdə olan dövlətlərdə 
iqlim dəyişmələrinin mənfi təsirlərinin aradan qaldırılmasında onlara texniki və 
maliyyə yardımı göstərməlidirlər. Lakin bu ölkələrin hökumətləri öz sərhədləri 
daxilində adaptasiya tədbirlərinə kifayət qədər sərmayə yatırmalarına baxmaya-
raq, inkişaf etməkdə olan ölkələrdə paralel sərmayə qoyuluşu həyata keçirmirlər. 
Beləliklə dünyada iqlim dəyişmələrinə uyğunlaşma üzrə potensialı inkişaf etmiş 
və ya çox zəif olan ölkələr blokları formalaşmaqdadır.

11.3  Enerji və alternativ enerjinin inkişafı

Şəkil 4: İşçilər binanın damında günəş panellərini təmir edərkən

11.3.1	 Ənənəvi	enerjidən	alternativ	enerjiyə

Iqlim dəyişmələri ilə mübarizə aparma yollarından biri, bəlkə də ən səmərəli 
yollarından biri alternativ və bərpa olunan enerji növlərinin inkişafıdır. Alterna-
tiv enerji növlərinin inkişafı ilə iqlim dəyişiklikləri arasındakı əlaqəni görmək 
üçün enerji daşıyıcılarının inkişafına nəzər salmaq gərək.

Əslində, bəşəriyyət ta qədimdən indi alternativ adlanan enerji növlərindən 
yararlanıbdır. Günəş, su, külək və bio enerjisi artıq qədim sivilizasiya-
lar dövründə   istifadə edilirdi. Su və külək dəyirmanları, heyvan təzəyindən 
məişətdə istifadə edilmə, günəş şüaları hesabına suyun qızdırılması – bunların 
hamısı belə nümunələrdəndir. Bu enerji növləri, üstəgəl odun və odun kömürü 
insanların enerjiyə olan ehtiyaclarını yüzilliklər ərzində əsasən ödəyirdi. 

Ancaq XVII-XVIII əsrlərdən başlayaraq Sənaye İnqilabı ilə əlaqədar insan-
ların enerjiyə olan tələbatı kəskin şəkildə artmışdır. Sırf kəmiyyət artımından 
savayı istehsal prosesinin dinamikası da dəyişmişdi. Artıq sənaye müəssisələri 
təbiətin şıltaqlığından -- küləyin əsməsindən, günəşin çıxmasından, çaylarda su-
yun olub-olmamasından asılı vəziyyətdə qala bilməzdilər. Şəhərlərin inkişafı, 
nisbətən az insanın kənd təsərrüfatında çalışmaqla nisbətən çox insanı ərzaq, 
xammal və digər mallarda təmin etmək zərurəti enerjiyə olan tələbatı artırmaqla 
yanaşı, enerji təminatının sabit olmasını da zəruri etmişdir. Digər problem isə 
enerjinin heç də hökmən istehsal olunduğu yerdə yox, digər yerlərdə sərf olun-
ması zərurəti, və bundan irəli gələn enerjinin bir yerdən digərinə ötürülməsi, 
ehtiyac olmadıqda isə enerjinin toplanması idi.

Sənaye İnqilabının ilk mərhələsində enerji problemini həll etməkdə əsas yar-
dımçı rolunu daş kömür oynadı. Daş kömür də qədimdən istifadə edilirdi, ancaq 
onun yerin altından çıxarılması daha çox zəhmət və vəsait tələb etdiyindən, bu 
enerji mənbəyi nisbətən az istifadə edilirdi. Ancaq Sənaye İnqilabı bir tərəfdən 
daş kömürün çıxarılmasını nisbətən asanlaşdırmış, digər tərəfdən daha çox ener-
ji tutumu olan daş kömürə ehtiyacı artırmışdır. Ona görə enerjiyə tələbat artan 
kimi ilk növbədə daş kömür mədənləri genişlənməyə başladı, kömür çıxarılan 
mədənlərin ətrafında şəhərlər əmələ gəlməyə və böyüməyə, get-gedə inkişaf 
edərək iri sənaye və ticarət mərkəzlərinə çevrilməyə başladılar. Öz enerji tu-
tumuna görə daş kömür odun və odun kömüründən üstün idi, məsələn, polad 
almaq üçün odun kömürü yaramır, çünki filizdən poladın alınması üçün tələb 
olunan kifayət qədər yüksək temperatur yaratmır. Öz növbəsində, daş kömürlər 
də növlərinə görə fərqlənirlər, məsələn, Ukraynanın Donetsk vilayətindəki ant-
rasit adlanan daş kömür növü çox yüksək temperatur almağa imkan verir və 
poladın istehsalı üçün çox əlverişlidir. Əksinə, Rusiyanın Tula şəhəri ətrafındakı 
şaxtalardan çıxarılan daş kömür yalnız istixanalarda və elektrik enerjisinin alın-
ması üçün istifadə edilə bilər. 

Daş kömür enerji ehtiyatı yaratmaq baxımından da sərfəli idi, çünki yerdən 
çıxarılmış daş kömür ehtiyatları yaratmaqla sənayeni sabit enerji ilə təmin 
etmək mümkün olurdu. Sənaye inqilabının bir tərəfdən nəticəsi, digər tərəfdən 
bu sənaye inqilabına güclü təkan verən amillərdən biri də XVIII əsrin əvvəlində 
buxar mühərrikinin ixtirası və dəmir yollarının inkişafı oldu. Dəmir yollarında 
hərəkət edən teplovozlar məhz daş kömürdən istifadə edirdilər. Ancaq daş kömü-
rün özünü də nəql etmək lazım gəlirdi. Bu da nəqliyyat məsafəsindən asılı olaraq 
daş kömürün qiymətinə böyük təsir göstərirdi. İlk dövrlərdə bunun öhdəsindən 
daş kömürdən qaz alıb onun nəql edilməsi ilə gəlirdilər. XX əsrin ortalarına kimi 
məhz daş kömürdən alınan qaz ABŞ və Böyük Britaniyada evlərin yanacaqla 
təmin edilməsində əsas rol oynamışdır.

Bu dövrdə, XIX əsrin birinci yarısında neft və təbii qazın çıxarılması texno-
logiyası hələlik az inkişaf etmişdi, bunun üçün tələb olunan qazma avadanlığı, 
yeri asanlıqla deşən baltalar, bir-birinə birləşdirilən borular, və sairə bu kimi tex-
noloji avadanlıq inkişaf etmədiyindən, yerin altında olan nefti çıxarmaq çətin və 
baha idi. Neft qədim zamanlarda az istifadə edildiyindən onun mənbələri barədə 
də məlumat çatışmırdı. Yerin altında zəngin neft və təbii qaz yataqlarının mövcud 
olması hələlik məlum deyildi. Neft və təbii qazın yer səthinə yaxın təbəqələrdə 
yerləşdiyi məkanlar isə az idi. Məsələn, onlardan biri məhz Azərbaycanda Abşe-
ron yarımadasındadır. Məlum olduğu kimi, hələ qədim səyahətçilər Abşeronda 
yanacaq yağının açıq gölməçələrdən yığıldığını yazırdılar.

Digər tərəfdən neftin istifadə yolları da hələ məlum deyildi. Neft əsasən sadə 
çıraqlar vasitəsilə işıqlandırma üçün istifadə edilirdi.

Vəziyyət XIX əsrin ikinci yarısında kəskin dəyişdi. İki texniki nailiyyət 
buna səbəb oldu. Birinci, hələ 1830-cu illərdə Michael Faraday tərəfindən icad 
edilmiş elektrik enerjisinin alınması və istifadə edilməsi, ikinci isə daxili yanma 
mühərrikinin icad edilməsi oldu. Elektrik enerjisinin alınması və istifadə edilməsi 
bəşəriyyətin inkişafını tamamilə yeni mərhələyə qaldırdı.  Məhz bundan son-
ra bir yerdə istehsal edilmiş enerjini asanlıqla digər yerlərə, böyük məsafələrə 
ötürmək imkanı yarandı. 

Sənayenin inkişafı enerjiyə tələbatı artırır, texnika və texnologiyanın inkişa-
fı isə bu tələbatı ödəyə biləcək təklifi artırırdı. Elektrik enerjisini istehsal etmək 
üçün əvvəl daş kömürdən daha çox istehsal olunurdu. Sonra məlum oldu ki, neft 
daha ucuz enerji növüdür. Yerin səthinə yaxın olan daş kömür mənbələri get-
gedə tükənirdi, daş kömür əsasən Sibir kimi çətin iqlimli məkanlarda və ya da 
yer səthinin daha dərin təbəqələrində yerləşirdi. Həm sərt iqlimli məkanlar, həm 
dərin şaxtalar insan əməyi baxımından çətin yerlər idi. Neft maye şəklində ol-
duğundan onu dərinliklərdən borular vasitəsilə çıxarmaq mümkün olduğu üçün 
insanların özünün yerin dərinliklərinə “səyahət” etməyə ehtiyac qalmırdı. Neft 
maye halında olduğundan onun toplanması və nəqli də daş kömürlə müqayisədə 

daha asan idi. 
Bir azdan neftin digər müsbət keyfiyyətləri də üzə çıxdı. XIX əsrin ikinci 

yarısında icad edilmiş və nəqliyyat vasitələrinin inkişafında əsl inqilaba gətirmiş 
daxili yanacaq mühərrikinin ixtira edilməsi məhz neftdən alınan maye yanaca-
ğına – benzinə, kerosinə, və s. - tələbatı kəskin şəkildə artırdı. Suyun buxarlan-
ması hesabına hərəkət yaradan mühərriklə müqayisədə daxili yanacaq mühərriki 
daha sadə, kiçik idi, və potensial istilik enerjisini hərəkət enerjisinə bilavasitə 
çevirməyə imkan verirdi. Neftdən alınan benzin adicə sıxılmaqla açıq alov ya-
ratmadan yanır və mühərriki hərəkətə gətirirdi. Bu, əsl inqilab idi. Neft və on-
dan alınan benzin olmadan müasir avtomobillər, uçan təyyarə və helikopterlər 
mümkün olmazdı. Beləliklə, neft universal bir enerji vəsaitinə çevrildi. Ondan 
asanlıqla yanacaq almaq olur, onu yandırmaqla elektrik enerjisinə çevirmək olur, 
borularla yüzlərlə və minlərlə kilometr məsafələrə nəql etmək mümkün idi. 

Neftin çıxarılma və emalı texnologiyası get-gedə təkmilləşdiyindən, bu 
sahədə daha az işçi qüvvəsi tələb olunurdu. Buna görə nefti təkcə insan yaşayışı 
üçün əlverişli iqlimi olan məkanlarda deyil, çox sərt iqlimli yerlərdə də çıxar-
maq mümkün idi, məsələn, çox soyuq Sibirdə, və ya Səudiyyə Ərəbistanının 
qaynar səhralarında. Neft haqlı olaraq qara qızıl adlandırıldı. Neftə sahib olmaq 
dünyada söz sahibi olmaq demək idi. Beləliklə, neft qlobal siyasət amilinə çev-
rildi. Bəşəriyyətin ən xoşladığı və daima məşğul olduğu işlərdən biri də hərb 
idi. Rəqabət həm enerji mənbələri uğrunda, həm də hər iki enerji inqilabının 
nəticəsindən kimin daha çox yararlanması uğrunda gedirdi. Minilliklər ərzində 
əsas hərb “cihazı” olan atlar öz yerini motorlu tanklara, avtomobillərə, zireh-
li maşınlara, təyyarə və helikopterlərə verdilər. Güclü dövlətlər neft mənbələri 
uğrunda savaşır, müharibə edirdilər. XX əsrin hər iki Dünya Müharibəsi eyni 
zamanda enerji və neft müharibələri idi. Yaxın Şərqdə son onilliklərdə baş verən 
hadisələrdə də neft amili böyük əhəmiyyət kəsb edir.

Texnologiyanın inkişafı tədricən təbii qaza olan ehtiyacı da artırmışdır. Təbii 
qaz neftlə müqayisədə məişətdə istifadə edilmək üçün hətta daha əlverişli oldu. 
Odun, kömür və neftdən fərqli olaraq, təbii qaz yanarkən, tüstü yaratmır, o yalnız 
su buxarının və ilk mərhələlərdə zərərsiz hesab edilən karbon di oksidin  əmələ 
gəlməsinə gətirir. Bunların heç biri insan fəaliyyətinə bilavasitə elə də böyük 
təsir göstərmədiyindən, təbii qaz məişətdə istifadə edilən ən ucuz və əlverişli 
enerji daşıyıcısı hesab olundu. 

Düzdür, təbii qazın 2 mənfi cəhəti üzə çıxdı. Bunlardan biri, onun iysiz-tam-
sız olması idi, buna görə sızmalar baş verəndə bundan xəbər tutmaq olmurdu, 
və bu, partlayışlara, fəlakətlərə gətirib çıxarırdı. Bunun öhdəsindən gəlmək üçün 
təbii qaza kəskin qoxusu olan az miqdarda digər qazlar qatmağa başladılar. Təbii 
qazın digər mənfi cəhəti onun qaz şəklində nəql edilərkən partlayışlara səbəb 
olması idi. Bunun da öhdəsindən təbii qazı maye halına salmaqla gəldilər. Bu 

həm də nəql olunan ümumi həcmi kəskin azaltmağa imkan verirdi. Sonradan 
maye qazı yenidən qaz şəklinə gətirmək çətin deyildi. Və beləliklə, birinci Dün-
ya müharibəsindən başlayaraq neft və qaz əsas enerji mənbələrinə çevrildilər.

11.3.2	 Tükənməyən	enerji	axtarışında

Bu illərdə daş kömür, neft və qazın ekoloji təsiri barədə narahatlıq demək olar 
ki, yox dərəcəsində idi. İqlim dəyişiklikləri, istixana effekti – bu kimi narahatlıq-
lar yalnız sonradan, ötən əsrin 70-ci illərindən gündəmə gəldi. Bu dövrdə hidro-
karbonların yanması nəticəsində əmələ gələn karbon di oksidin yer kürəsinin 
ekologiyasına və qlobal iqlimə göstərdiyi təsir hələlik tədqiq edilməmişdi. İlk 
mərhələlərdə əsas məsələ enerji mənbələrinə sahib olmaq idi. Daş kömür, neft 
və qaz tükənən, yəni gec-tez qurtaran enerji növləri olduğundan, XX əsrdə 
bir-biri ilə ideoloji, iqtisadi və hərbi rəqabətə girmiş dövlətlər tükənməz enerji 
növləri üzərində düşünürdülər. Belə bir enerji növü kimi nüvə enerjisi sayıl-
mağa başladı. Nüvə tədqiqatları hərbi sahədə də istifadə edildiyindən və İkinci 
Dünya Müharibəsi dövründən başlayaraq SSRİ-ABŞ qarşıdurmasında əsas rol 
oynadığından, nüvə enerjisinin dinc sahədə istifadə olunması da gündəmə gəldi. 
Beləliklə, XX əsrin ikinci yarısında “soyuq müharibə” qarşıdurmasında nüvə 
silahının inkişafı ilə paralel olaraq nüvə enerjisinin iqtisadi məqsədlərlə inkişafı 
başladı. Məhz bu vaxtdan etibarən nüvə enerjisi ənənəvi enerji növlərinə - daş 
kömür, neft və təbii qaza əsas alternativ kimi qəbul olundu. Bütün dünyada əsl 
nüvə enerjisi eyforiyası yaşanırdı. Nüvə enerjisi gələcəyin əsas enerji mənbəyi 
kimi qəbul edilirdi.

Keçmiş SSRİ-də, ABŞ-da, Fransada, Almaniyada, Yaponiyada, bir çox 
digər dövlətlərdə nüvə reaktorları tikilir, nüvə enerjisi energetikanın əsas in-
kişaf istiqaməti kimi qəbul olunurdu. Nüvə enerjisi nəqliyyatda da istifadə 
edilməyə başladı. 1957-ci il dekabrın 5-də “Lenin” nüvə buzqıranı istifadəyə 
verildi, onlarla SSRİ və ABŞ istehsalı olan nüvə mühərrikli sualtı gəmilər oke-
anın dərinliklərində bir-biri ilə gizli və açıq döyüş aparırdılar. Nüvə reaktorlu 
mühərrik sualtı gəmilərə aylarla sahilə çıxmadan səyahət etməyə imkan verir-
di.

Bu, nüvə eyforiyası təxminən 20-30 il, 1950-ci illərdən 1970-1980-ci illərə 
kimi davam etdi. Lakin toplanan statistika nüvə enerjisinin olduqca təhlükəli 
olduğunu üzə çıxardı. Atom sualtı gəmiləri partlayaraq ətrafda olan bütün 
canlıları məhv edirdi. Təkcə məğlub tərəf deyil, qalib tərəf də bundan ziyan 
çəkirdi, çünki şüalanmaya hamı eyni dərəcədə məruz qalırdı. Ancaq hərbi sahə 
qapalı olduğundan və ideoloji mübarizə insan həyatından üstün tutulduğun-
dan belə hallar ört-basdır edilir, mətbuata çıxarılmır, ictimaiyyət tərəfindən 
müzakirə edilmirdi. 

İlk ciddi xəbərdarlıq 1986-cı il Aprelin 26-da Ukraynada yerləşən və keç-
miş Sovet İttifaqı tərəfindən tikilmiş Çernobıl nüvə reaktorundan gəldi. Qəza 
nəticəsində reaktor sıradan çıxmış, həm stansiya işçiləri, həm sonradan köməyə 
gəlmiş minlərlə insan təhlükəli şüalanmaya məruz qalmış, milyardlarla vəsait 
stansiyanın dəmir və beton vasitəsilə  kənar aləmdən tamamilə təcrid edilməsinə 
xərclənmişdir. Stansiyanın özünün nə qədər iqtisadi fayda verməsi məlum de-
yildi, ancaq heç şübhəsiz onun vurduğu maddi ziyan xeyri qat-qat üstələyirdi. 
Milyardlarla dollar stansiyanın təhlükəsiz vəziyyətə gətirilməsinə sərf edildi, 
yüz minlərlə insan ev-eşiyindən didərgin düşdü, minlərlə kvadrat kilometr əkin, 
meşə sahələri təsərrüfat fəaliyyətindən çıxarıldı. Maraqlısı budur ki, Kiyev kimi 
iri şəhərdən cəmi 80 km məsafədə yerləşən qəza barədə bir həftə ərzində əhaliyə 
heç bir məlumat verilməmişdir, və yalnız Qərbi Avropada qəribə radioaktiv şüa-
lanma müşahidə edildikdən sonra keçmiş SSRİ rəhbərliyi faciənin baş verdiyini 
etiraf etmişdir.

Digər qlobal faciə 2011-ci il martın 11-də Yaponiyanın Fukuşima nüvə elekt-
rik stansiyasında baş verdi. Zəlzələ və ondan doğan sunami nəticəsində nüvə 
stansiyasının reaktorunda qəza baş vermiş, yenə də maddi ziyan dəymiş, insanlar 
həlak olmuşlar. Təxmini hesablamalara əsasən, qəzanın aradan qaldırılmasına 
210 milyard dollardan çox vəsait sərf edilmişdir. Özü də alim və mühəndislərin 
özlərinin də etiraf etdikləri kimi, qəzanı bir növ xoşbəxt təsadüf nəticəsində ara-
dan qaldırmaq mümkün olmuşdu. Qəza vəziyyətinə düşmüş reaktoru söndürmək 
mümkün olmasaydı, faciənin nəticələri daha ağır ola bilərdi.

Bu misallar nüvə enerjisinin ənənəvi sayılan kömür, neft və təbii qaza al-
ternativ olsa da, özü ilə böyük miqyaslı, bəşəriyyətin özünü təhlükə altına alan 
faciələrə səbəb ola biləcəyini üzə çıxardı. Beləliklə, nüvə enerjisi eyforiyası get-
gedə səngiməyə başladı. Məsələn, Yaponiyadakı Fukuşima faciəsindən sonra 
əhalinin kəskin etirazları ilə qarşılaşmış Federativ Almaniya hökuməti 31 May 
2011-ci ildə 2022-ci ilədək ölkədəki bütün 17 nüvə reaktorunu dayandırmaq 
qərarına gəldi. Nüvə enerjisinin heç də uğurlu alternativ olmadığı aydın oldu. 
Hal-hazırda Avropa əhalisinin 70% nüvə enerjisinin əleyhinədir. 

Digər tərəfdən alimlər yer kürəsinin bütövlükdə qlobal təhlükələrlə qarşılaş-
dığını görməyə və öz rahatsızlıqlarını ictimaiyyətlə bölüşməyə başladılar. Əvvəl 
hidro-karbonların yandırılması nəticəsində əmələ gələn və insan həyati üçün 
zərərsiz görükən karbon di oksidin doğrudan da ayrı-ayrılıqda hər bir insana elə 
də böyük ziyan vurmasa da, bəşəriyyət üçün əsl faciəyə gətirə biləcəyi üzə çıxdı. 
Əvvəlki bölmələrdə göstərdiyimiz kimi, karbon di oksidi istixana effekti yarat-
maqla bəşəriyyətin başı üzərində Damokl qılıncı kimi asıldı. Neft və təbii qazın 
çıxarılması zaman baş verən sızmalar karbon di oksiddən dörd dəfə daha güclü 
istixana effekti yaradan metanın havadakı tərkibini artırırdı.

Belə şəraitdə qədimdən məlum olan enerji mənbələrinə - külək, günəş, su və 

bio2 enerjiyə maraq yenidən artmağa başladı. Məhz XX əsrin son onilliklərində 
alternativ enerjiyə həm tələbat yarandı, həm də təklif artdı. 

İş burasındadır ki, texnika və texnologiyanın inkişafı əslində ənənəvi olan, 
lakin indi alternativ adlanan enerji mənbələrinin bir sıra mənfi keyfiyyətlərini dəf 
etməyə kömək etmişdir. Yuxarıda göstərdiyimiz kimi, onlardan biri alınan enerji-
ni toplamağın çətinliyi, digəri isə digər yerlərə nəql edilməsi idi. Su və ya külək 
dəyirmanında üyütməyə dən olsa da, olmasa da, - siz bu dəyirmanın imkanların-
dan məhz bu yerdə istifadə edə bilərdiniz. Lakin elektrik generatorun ixtirası indi 
imkan verirdi ki, enerji elektrik formasında istehsal edilsin və toplansın, müxtəlif 
enerji mənbələri bir şəbəkəyə qoşulsun, lazım olanda enerji sərf edilsin, tələbat 
olmayanda isə toplansın. Beləliklə, sabit enerji təminatı hətta bu, qədim enerji is-
tehsalçıları vasitəsilə də mümkün olurdu. İstehsalçı-istehlakçı münasibətləri də 
dəyişirdi, eyni obyekt gah enerji istehlakçısı, gah da enerji istehsalçısı rolunda çı-
xış edə bilərdi, gah şəbəkədən elektrik enerjisi alan, gah da əksinə, şəbəkəni elekt-
rik enerjisi ilə təmin edən iştirakçı olurdu. Elektrik enerjisinin hər iki istiqamətdə 
hərəkətini ölçməyə imkan verən sayğaclar bunu mümkün edirdi.

Digər tərəfdən, iş elə gətirmişdi ki, texnika və texnologiya sahəsində ən bö-
yük nailiyyətlər əldə etmiş Qərb dövlətləri bu mərhələdə öz hidro-karbon enerji 
ehtiyatlarını artıq əsasən tükətmişlər və həyatın demək olar ki, bütün sahələrində 
yüksək nailiyyət əldə etmələrinə baxmayaraq, indi daha zəif inkişaf etmiş, an-
caq zəngin hidro-karbon resurslarına malik ölkələrdən asılı vəziyyətə düşmüşlər. 
1973-cü və 1979-cu  illərdə dünyanın 34% neftini təmin edən Səudiyyə 
Ərəbistanının digər əsas neft çıxaran dövlətləri Neft İxracatı Ölkələri Təşkilatı 
(OPEC) çərçivəsində birləşdirərək embarqo qoyması nəticəsində ABŞ və digər 
Qərb iqtisadiyyatları əsl böhran vəziyyətinə düşdülər. Ona görə bu dövlətlər neft 
və təbii qaza alternativ enerji növlərinin inkişafı barədə düşünməyə başladılar. 

Üstəlik, inkişaf etmiş dövlətlərdə elm, ictimai fikir və bundan doğan 
bəşəriyyətin gələcəyi barədə rahatsızlıq da artmaqda idi. İstixana effekti və iq-
lim dəyişikliyi artıq yazıçı-fantastların uydurmaları hesab olunmurdu. 1992-ci 
ildə dünya liderlərinin iştirakı ilə Braziliyanın Rio-de-Janeyro şəhərində təşkil 
edilmiş və tarixə “Rio”3 iqlim dəyişikliyi üzrə qlobal konfrans adı ilə düşmüş 
2 Qeyd etmək lazımdır ki, bio-kütlədən enerji alınarkən atmosferə müəyyən miqdarda metan, 
karbon-dioksid və digər qazlar daxil olur. Ancaq bu, bio-kütlənin təbiətdə kor-təbii çürüməsi 
baş verərkən, havaya əlavə olunan ziyanlı qazların miqdarı qat-qat çoxdur.
3 Haşiyə çıxaraq qeyd etməliyik ki, dünya liderləri 2012-ci ilin iyununda yenidən Rio-de-
Janeyroda “Rio+20” konfransına yığışdı. Ümidlər var idi ki, onlar razılığa gələrək mənfi iqlim 
dəyişiklərinin qarşısını ala biləcək öhdəliklər götürə biləcəklər. Təəssüf ki, bu, baş vermədi. 
Əsas mübahisə öz ətrafında digər inkişaf edən dövlətləri birləşdirmiş Çinlə artıq inkişaf etmiş 
dövlətlər arasında kimin daha çox öhdəlik götürməsi oldu. Çin hesab edir ki, indiki iqlim 
böhranının əsas baiskarları artıq inkişaf etmiş dövlətlər olduğundan əsas öhdəlikləri də məhz 
onlar götürməlidirlər. Əksinə, inkişaf etmiş dövlətlər əsas məsuliyyəti indi Çin kimi sürətlə 
inkişaf edən dövlətlərin daşımalı olduğunu iddia edirlər. Razılıq alınmır və təhlükəli iqlim 
dəyişiklikləri davam etməkdədir.

yığıncaq bəşəriyyətin bu sahədə böyük rahatsızlığını ifadə etdi. Qərbdə ekoloji 
hərəkat güclənməyə başlamışdı.  Beləliklə, enerji istehsalında yeni dövr – su, 
külək, günəş və bio-kütlədən böyük miqdarda enerji istehsalı başladı.  

11.4 Alternativ enerji qlobal müstəvidə: Beynəlxalq təcrübə

11.4.1	 Braziliya

Ən uğurlu nümunələrdən birini Braziliya göstərdi. Braziliya iqtisadiyyatı 
XX əsrin son onilliklərində dünyada ən dinamik inkişaf edən iqtisadiyyatlardan 
biri oldu. Sənayenin inkişafı üçün yanacaq çox vacib idi, lakin Braziliyanın neft 
yataqları o vaxt hələ aşkar edilməmişlər. 

2009-cu ilin yekunlarına əsasən, Braziliyada istehsal olunan elektrik ener-
jisinin 85.4% alternativ enerji növlərinin payına düşür. Öz növbəsində bu, al-
ternativ enerjinin 75% su elektrik stansiyaların hesabına düşür. Ancaq son illər 
ərzində Braziliya hökuməti bio və külək enerjisindən yararlanmağı prioritet 
istiqamətlər kimi özü üçün təyin etmişdir. 1970-ci illərin neft böhranları ilə 
əlaqədar Braziliya alternativ avtomobil yanacağının inkişafına üstünlük verdi. 
Braziliya dünyada ən çox şəkər qamışı istehsal edən ölkələrdən biri idi, buna 
görə şəkər istehsalının qalıqlarından etanol spirti istehsal olunmağa başladı. 
Artıq 1985-ci ildə Braziliyada istehsal olunan avtomobillərin 91% məhz etanol 
spirtinə hesablanmış mühərriklərlə istehsal olunurdu. 2003-cü ildə həm benzin, 
həm də etanol istifadə edə bilən hibrid mühərriklərin ixtira edilməsi etanol yana-
cağının istehlakını 50%-ə çatdırmağa imkan verdi.  

Braziliya digər dayanıqlı enerji növlərinə də önəm verirdi. Braziliyanın 
7500-kilometrlik sahilboyu sahəsi olduğu üçün, ölkə böyük külək enerjisi po-
tensialına malikdir. Hal-hazırda Braziliyada 605 MW elektrik enerjisi küləyin 
hesabına istehsal olunur, bu da Latın Amerikasında istehsal olunan külək enerji-
sinin 70%-ni təşkil edir. 450 MW-lıq əlavə güc isə hal-hazırda qurulmaq üzrədir. 
Üzümüzə gələn illər ərzində Braziliya çox-milyardlı vəsait yatırımı hesabına 
2020-ci ildə külək enerjisi hesabına elektrik enerjinin istehsalını 10 QW çatdır-
maq niyyətindədir. Ölkənin bütöv külək enerjisi potensialı isə 143 QW həcmində 
olduğu ehtimal edilir. Özü də Braziliyada küləkli fəsillər məhz o fəsillərdir ki, bu 
fəsillərdə nisbətən az yağış yağır. Bu da bu mövsümlərdə su elektrik stansiyala-
rının kəsirlərini külək enerjisi hesabına balanslaşdırmağa imkan verir.

11.4.2	 Çin

Son illər iqtisadi möcüzə nümayiş etdirən əsas ölkə Çin Xalq Respublikası-
dır. Çin dünyada əsasən istehlak malları istehsalçısı kimi tanınır. Ancaq Çin eyni 
zamanda qlobal miqyaslı dayanıqlı enerji istehsalçısıdır.

Artıq 2007-ci ildə Çində istehsal olunmuş elektrik enerjisinin 17%-i alternativ 
enerji növləri hesabına mümkün olmuşdur, və son illər alternativ enerjinin istehsal 
həcminə və faizinə görə Çin dünyada birinci yeri tutur. 2009-cu ildə Çinin su elekt-
rik stansiyalarının quraşdırılmış gücü 200 QW təşkil edirdi. Alternativ enerjiyə 
qoyulan investisiyalar Çin iqtisadiyyatının əsas inkişaf perspektivlərindən biridir. 
Tədqiqatlar göstərir ki, Çin 2030-cu ildə elektrik enerjisinə olan bütün tələbatını 
yalnız külək enerjisi hesabına ödəyə bilər. Son illərdə məhz külək və günəş ener-
jisinin inkişafı Çində alternativ enerji inkişafı sahəsində əsas istiqamətlər olmuş-
lar. Ancaq ölkə rəhbərliyi, necə deyərlər, bütün yumurtaları bir zənbilə qoymağa 
tələsmir. Ölkə Nazirlər Kabinetinin sədri Wen Jiabao 5 mart 2012-ci il çıxışında 
qeyd etdiyi kim, Çin bütün alternativ enerji növlərini, o cümlədən nüvə, su elekt-
rik, və bio-enerjini də inkişaf etdirmək niyyətindədir.

 
11.4.3	 Amerika	Birləşmiş	Ştatları

2011-ci ilin göstəricilərinə əsasən, ABŞ-da istehsal olunmuş elektrik ener-
jisinin 14.3%-i alternativ enerjinin payına düşmüşdür. Bir çox digər ölkələrdə 
olduğu kimi, ABŞ-da da istehsal olunan elektrik enerjisinin çox hissəsi su elekt-
rik stansiyalarının payına düşmüşdür. Bu yaxınlara kimi, ABŞ dünyada ən çox 
alternativ enerji istehsal edən ölkə idi, və yalnız son illərdə Çin bu göstəriciyə 
görə ABŞ-nı ötüb keçmişdir. Buna baxmayaraq, ABŞ hələ də dünyada ən böyük 
geotermal və günəş enerjisi istehsal edən ölkədir. ABŞ-ın quraşdırılmış külək 
enerjisi gücü 50 QW-dır və ABŞ-da istehsal olunan elektrik enerjisinin 3%-ni 
təşkil edir. Maraqlıdır ki, neft və qazla zəngin Texas ştatı bu göstəriciyə görə 
ABŞ ştatları arasında liderdir. Bütövlükdə ABŞ-ın 11 milyon MW sahil-boyu və 
4 milyon MW dəniz-içi külək potensialı var. Günəş enerjisinə gəldikdə, ABŞ-ın 
əsəsən ölkənin cənub-şərgində mövcud olan əlverişli şərait hesabına müvafiq 
potensial 10-20 milyon MW arasındadır. 

Dünyanın ən iri günəş elektrik stansiyası da ABŞ-da Moyave Səhrasında qu-
raşdırılmış 354 MW gücə malik stansiyadır. Öz növbəsində, Şimali Kaliforniya 
qeyzerlərinin isti suyundan istifadə edən stansiya dünyada ən böyük geotermal 
enerji istehsalçısıdır.   

24 fevral 2009-cu il tarixdə Konqres qarşısında çıxışında Prezident Obama 
3 il ərzində alternativ enerjinin istehsalını iki dəfə artırmağa çağırmışdır. 2012-
ci il “Ölkədə Vəziyyət” adlı ənənəvi illik çıxışında o bir daha alternativ enerji 
və enerji səmərəliyi sahəsində fəaliyyətləri gücləndirməyə çağırmışdır. ABŞ al-
ternativ enerjinin istehsalının artımı ilə bərabər enerji səmərəliliyinə də xüsusi 
önəm verir. Növbəti illər ərzində enerji istehlakının ABŞ-da artımı gözlənilsə 
də, sonra, 2050-ci ildə bu rəqəmin enerji səmərəliliyi hesabına aşağı düşməsi 
gözlənilir.

11.4.4	 Almaniya

Almaniya da alternativ enerji sahəsində dünya liderləri sırasındadır. Bu, ilk 
növbədə böyük investisiyalar hesabına mümkün olmuşdur. Təkcə 2010-cu ildə 
Almaniyanın alternativ enerji sektoruna 26 milyard Avro yatırım edilmişdir. 
Rəsmi məlumatlara əsasən, 2010-cu ildə Almaniyanın alternativ enerji sektorun-
da 370 min insan çalışırdı, özü də əsasən orta və kiçik miqyaslı müəssisələrdə. 

Məhz 2010-cu ildə Almaniyada elektrik enerjisinin 17% alternativ enerji he-
sabına istehsal edilməklə, bu göstəriciyə görə alternativ enerji stansiyaları təbii 
qazla işləyən istilik elektrik stansiyalarını ötüb keçmişlər. 

Hesab olunur ki, Almaniyanın bu nailiyyətləri 2000-ci ildə qəbul edilmiş 
“Bərpa Olunan Enerji Mənbələri” Fərmanı hesabına mümkün olmuşdur. Alter-
nativ enerji hesabına istehsal olunan elektrik enerjisinin payı 2000-2012-ci illər 
arasında 6.3%-dən 25%-ə qədər yüksəlmişdir. 

Ümumilikdə, 2010-cu ildə Almaniyada alternativ enerji istehsalı 101.7 TVt-
saat təşkil etmişdir, bunun da 36.5 TVt-saat külək enerjisi, 33.5 TVt-saat bio 
və bio-tullantılardan alınan enerji, 19.7 TVt-saat su elektrik, 12.0 TVt-saat isə 
günəş fotoelementləri hesabına alınan enerjinin payına düşmüşdür.

Almanıyada, bir çox digər ölkələrdə olduğu kimi, güzəştli tariflər alternativ 
enerjinin inkişafında çox mühüm rol oynamışlar. Aşağıdaki diaqram Almaniya-
da külək və günəş enerjisi sektorunda tətbiq edilən güzəştləri göstərir.

11.4.5	 Kanada

Kanada öz elektrik enerjisinə olan tələbatını əsasən su elektrik stansiya-
ları hesabına ödəyir. Buna baxmayaraq digər alternativ enerji mənbələrindən 
alınan enerji də artmaqdadır. Potensiala gəldikdə, günəş enerjisi üçün ölkənin 

Diaqram: Almaniyada külək və günəş enerjisi sektorunda tətbiq edilən güzəştlər 

cənubunda yerləşən Ontario, Kvebek  kimi ştatlar və yenə də cənubda yerləşən 
düzənlik ərazilər daha əlverişlidir. Günəş enerjisinin istifadəsinə gəldikdə, Kana-
da əsasən qeyri-elektrik üsullara, əsasən su qızdırmaq üçün istifadə edir. Bununla 
belə, Kanadanın ərazisi çox böyük olduğundan və bir çox ucqar ərazilərdə elekt-
rik şəbəkəsi olmadığından günəş hesabına elektrik enerjisinin istehsalı da diqqət 
mərkəzindədir. Kanada təcrübəsində ən maraqlı və qabaqcıl nümunələrdən biri 
də Nova Scotia ştatında yerləşən və Fundi körfəzinin gün ərzində qalxıb enən su 
səviyyəsi hesabına fəaliyyət göstərən 15 MW Annapolis qabarma stansiyasıdır. 
Ölkə rəhbərliyi alternativ enerjidən daha geniş istifadə edilməsinin tərəfdarıdır.

Bu məsələdə Ontario ştatı xüsusilə fərqlənir. Almaniya təcrübəsindən ya-
rarlanaraq, 2009-cu ildə burada “Yaşıl Enerji və Yaşıl İqtisadiyyat” Fərmanı 
qəbul etmişdir. İndi də qüvvədə olan bu Fərman bir tərəfdən alternativ enerji 
növlərinin inkişafını, digər tərəfdən enerji səmərəliliyinin artırılması hesabına 
enerjiyə qənaət etməyi nəzərdə tutur. Fərman həm də yerlərdə xüsusi “Alterna-
tiv Enerjinin İnkişaf Etdiricisi” vəzifəsinin təyin edilməsini nəzərdə tutur. Bu 
şəxsin vəzifəsi alternativ enerji sahəsində layihələri ləngimədən təsdiq etməkdir. 
Fərmana əsasən ev sahibləri alternativ enerji qurğuları, məsələn günəş panelləri 
əldə etmək üçün aşağı-faizli kreditlər ala bilərlər.

11.4.6	 Norveç

Məlum olduğu kimi, Şimal dənizində 1970-ci ildə aşkar edilmiş neft ya-
taqlarının hesabına Norveç zəngin hidro-karbonatlara malik nadir Avropa 
ölkələrindən biridir. Buna baxmayaraq, Norveç alternativ enerjinin inkişafına 
görə də ən qabaqcıl ölkələrdən biridir. Hal-hazırda Norveçdə istehsal olunan 
elektrik enerjisinin 99%-i su elektrik stansiyalarının payına düşür. Norveç adam-
başına istehsal olunan su elektrik enerjisinin payına görə dünyada birinci, cəmi 
5-milyon əhalisi olmasına baxmayaraq, ümumilikdə istehsal olunan su elektrik 
enerjisinin miqdarına görə isə dünyada 6-cı yeri tutur. 

Norveçin digər alternativ enerji növləri potensialı da böyükdür. İlk növbədə 
burada külək enerjisi, xüsusilə sahilyanı sahələrdə, dalğa enerjisi və ağac isteh-
salı zamanı əmələ gələn qalıqlardan alınan bio-enerjidir. Baxmayaraq ki, Nor-
veçin özü günəş enerjisi baxımından o qədər də əlverişli yer deyil, yaradılmış 
Alternativ Enerji Korporasiyası hesabına o, dünyada ən böyük silikon günəş 
panelləri istehsal edən ölkədir.

11.4.7	 Türkiyə

Vacib geo-strateji mövqe tutan Türkiyə 2050-ci ildə dünyanın 10 ən güclü 
iqtisadiyyatı olan ölkələr sırasında olmaq iddiasındadır. Bunun reallaşması ilk 

növbədə sürətlə böyüyən iqtisadiyyatın enerji ilə sabit təmin edilməsindən asılı-
dır. 2010-cu ildə Türkiyənin enerji tələbatı 9.4% artmışdır. Ölkə hal-hazırda neft 
və neft məhsullarının 92%-ni, təbii qaza olan ehtiyacının isə 98%-ni xaricdən 
alır. Hal-hazırda Avropada ən bahalı benzin məhz Türkiyədədir. 

Təbii olaraq, Türkiyə öz artan enerji ehtiyaclarını alternativ enerji hesabına 
ödəməyə çalışır. 2010-cu ilin göstəricilərinə görə Türkiyənin ümumi enerji ba-
lansında alternativ enerji hesabına istehsal edilmiş elektrik enerjisi 19.7% təşkil 
edir. Bunun 18.5% su elektrik stansiyaların payına, 0.8% külək enerjisi hesabına 
və 0.4% tullantılardan alınan qazın, bio-qazın və biokütlədən alınan enerjinin 
hesabına düşür. 

Ölkənin təbii iqlimi külək, günəş və geotermal enerjidən yararlanmağı 
mümkün edir. Məsələn, orta hesabla gün ərzində 7 saat tam günəşli saat sa-
yılır. Türkiyə artıq 2023-cü ildə, Türkiyədə Cümhuriyyətin qurulmasının 100 
illiyi ərəfəsində alternativ enerjidən istifadə payını 30% çatdırmağı planlaşdırır, 
və bu məqsədlə alternativ enerjinin inkişafına 40 milyard ABŞ Dolları miqda-
rında yatırım etmək fikrindədir.  Alternativ enerjinin inkişafı ilə bərabər enerji 
səmərəliliyinə də önəm verilir. 2009-cu ildə Dünya Bankından alınmış yarım 
milyardlıq kredit və 100-milyon dollarlıq ölkədaxili “Təmiz Texnologiyalar 
Fondu” ölkədə özəl sektor tərəfindən alternativ enerjinin inkişafına və enerji 
səmərəliliyinin artırılmasına yönəlib. Türkiyə çox iddialı bir plan – regionda 
enerji istehsalçısı və təminatçısına çevrilməyi qarşısına məqsəd qoyub. Məsələn, 
son illər Gürcüstanın kiçik su elektrik stansiyalarına ən böyük yatırım qoyan 
xarici ölkə məhz Türkiyədir. 

Hal-hazırda Türkiyədə günəş enerjisindən əsasən fərdi təsərrüfatlarda suyun 
qızdırılması üçün istifadə edilir. Bu göstəriciyə görə Türkiyə dünyada ən aparıcı 
yerlərdən birini tutur. 8.2 milyon kvadrat metr ümumi sahəsi olan sadə günəş 
qızdırıcıları 7.8 GW/s istilik enerjisi toplamağa imkan verir, bu da 300 min ton 
şərti yanacaq deməkdir.  Bu bizneslə ölkədə yüzdən çox özəl qurum məşğuldur, 
onlar da hər il əlavə 750 min kvadrat metrlik günəş enerjisi toplayan avadanlıq 
qurmaq potensialına malikdirlər. 

Günəş enerjisindən elektrik enerjisi istehsalı ilk  dövrlərdə Türkiyədə aşağı 
səviyyədə idi. Ancaq son illərdə bu istiqamətdə də ciddi irəliləyiş edilmişdir. 
2012 ilin may ayına olan məlumata əsasən qoşulmuş müvafiq güc 5 MW-ə  çat-
dırılmışdır. Türkiyənin cənubunda yerli istehsal olan günəş panelləri hesabına 
100 MW-lıq günəş stansiyası qurulacaq. Hələlik Türkiyə şəbəkədən-kənar günəş 
enerjisinə üstünlük verir, günəş hesabına istehsal olunan elektrik enerjinin 90% 
şəbəkəyə qoşulmadan istehlak edilir. Əlbəttə istehsal artdıqca, digər ölkələrdə 
olduğu kimi, şəbəkəyə qoşulma faizi də yüksələcəkdir, və istehsalçılar şəbəkəyə 
ötürdükləri artıq enerjinin əvəzinə ödəniş ala biləcəklər.

Türklər alternativ enerjinin istehsalında doğrudan da çox yaradıcı münasibət 

nümayiş etdirirlər. Əgər Braziliya iqtisadiyyatında şəkər qamışı mühüm yer 
tutduğundan, o, bundan alınan etanol spirtinə üstünlük verirsə, zeytunla bol 
Türkiyədə onun toxumlarından mühüm istilik mənbəyi kimi istifadə edilir. 

Türkiyənin külək enerjisi sektoruna yatırımlar dayanmadan artmaqdadır. 
Türkiyə hökuməti 2007-ci ildə Türkiyə Enerji Bazarını İdarə Edən Səlahiyyətli 
Qurum (EMRA)  elan etmişdir ki, külək enerjisi istehsal etmək üçün  lisenziya 
almaq üçün şəbəkəyə qoşulma planı və ya uzunmüddətli ölçmələrin nəticələrinə  
malik olmaq vacib deyil. Bu addımlar lisenziya alınandan sonra həyata keçirilə 
bilər. Ancaq burada da ehtiyatlı olmaq lazımdır. Türkiyənin ümumi külək elekt-
rik enerjisi potensialı bütövlükdə 38 min MÜ həcmində qiymətləndirilsə də, ar-
tıq bir ildən az müddətdən sonra lisenziya üçün müraciətlərin ümumi həcmi 78 
min MW ötüb keçmişdir. Və  EMRA üç il ərzində bu müraciətləri təhlil etməyə 
vaxt sərf etmişdir. Bu da bir çox hallarda böyük yatırımçıların kiçik istehsalçıları 
bazardan vurub çıxarmasına gətirib çıxardı, çünki ölkə marağı nəzərə alınmaqla 
onların müraciətlərinə ilk növbədə baxılırdı. 

Türkiyənin Enerji Nazirliyinin Strateji Planına əsasən, 2023-cu ildə Türkiyə 
20 min MW qoyulmuş gücə malik külək enerjisi potensialına malik olmalıdır. 
İndi bu rəqəm cəmi 1.8 min MW -a bərabərdir, bu da o deməkdir ki, on il ərzində 
külək enerji qurğularının ümumi gücü on dəfə artırılmalıdır. Hal-hazırda hər 
əlavə MW yaradılmış güc təxminən 1.3 milyon ABŞ dollar tələb edir. Deməli, 
ümumi yatırımın miqdarı 13 milyard ABŞ Dollarından artıq olmalıdır. 

Düzdür, Türkiyə bu rəqəmi yerli istehsal hesabına mühüm dərəcədə azalda 
bilər. Hal-hazırda külək qurğuları Türkiyəyə əsasən Çindən gətirilir. MİLRES 
adlanan yeni layihə Türkiyədə yerli külək enerjisi qurğularının istehsalını artır-
mağa yönəlib. Belə ki, yerli universitet, sənaye və hökumət qurumlarını təmsil 
edən 126 iştirakçı birgə bu qurğuların Türkiyənin özündə istehsalını artırmaq 
niyyətindədir. Bu məqsədlə 2011-ci ildə qəbul edilmiş “Bərpa Olunan Ener-
ji Növlərinin İstifadəsi Qanunu” təkmilləşdirilmişdir. Belə ki, adi halda külək 
enerjisi hesabına istehsal olunmuş enerjininin 1 kW-nı  hökumət istehsalçıdan 
7.6 sentə alır. Ancaq əgər külək stansiyasının qülləsi Türkiyənin özündə istehsal 
edilibsə, bunun üstünə 0.6 sent gəlir; əgər pərlər Türkiyədə istehsal olunubsa, 
0.8 sent əlavə olunur, əgər elektrik rotoru və ya onu saxlayan qurğu Türkiyədə 
istehsal olunubsa, 1.3 sent əlavə olunur, nəhayət  1 sent generatorun və ya elekt-
ron avadanlığın Türkiyədə istehsal olunduğuna görə əlavə edilir. Beləliklə, əgər 
külək qurğusu tamamilə Türkiyədə istehsal olunubsa, hər bir istehsal olunmuş 
kW elektrik enerjisinə görə istehsalçıya ilkin 7.6 sentdən əlavə 4.7 sent əlavə 
ödənir.   

Artıq ilk addımlar göstərir ki, Türkiyə külək hesabına yalnız elektrik enerjisi 
istehsal etməklə kifayətlənmək istəmir. Türkiyə Çinlə külək enerjisi avadanlığı is-
tehsalı sahəsində də rəqabət etmək niyyətindədir. Öz texniki geriliyini aradan qal-

dırmaq üçün Türkiyə hökuməti ölkə iqtisadiyyatını açmaq, ölkəyə texnoloji, elmi 
nailiyyətləri və yatırım gətirmək niyyətindədir. Bu məqsədlə hökumət qurumları 
enerji yarmarkaları təşkil edir. Çox güman ki, yaxın gələcəkdə Türkiyə gündəlik 
tələbat mallarının istehsalında olduğu kimi, bir az baha olsa da, daha keyfiyyətli 
qurğular istehsal etməklə Çinlə rəqabət apara biləcəkdir. Bu, ilk növbədə özəl sek-
torla universitetlər arasındakı əməkdaşlıq hesabına mümkün olacaqdır.

 
11.5 Alternativ enerji: Azərbaycanın potensialı və perspektivləri

2011-ci ilin göstəricilərinə əsasən, Azərbaycanda elektrik enerjisinin isteh-
salında alternativ enerjinin payı 10% bərabər olub, bunun da 9.8% su elektrik 
stansiyaları, 0.2% isə digər bərpa olunan enerji növləri hesabına mümkün olub. 
Azərbaycan Bərpa Olunan və Alternativ Enerji üzrə Dövlət Şirkətinin (AREA 
Dövlət Şirkəti) hədəfi 2020-ci ildə bu rəqəmi 20% çatdırmaqdır. Ümumi enerji 
istehsalında isə alternativ enerjinin payını 9.7% çatdırmaqdır.

 AREA artıq alternativ və bərpa olunan enerji mənbələrinin imkanla-
rının öyrənilməsi məqsədilə 21 ölçü-müşahidə stansiyasını quraşdırmışdır. 
Bu stansiyaların köməyilə küləyin sürəti, günəş enerjisinin potensialı, termal 
mənbələrin və kiçik SES-lərin imkanlarının müəyyən edilməsi mümkün olacaq-
dır. Azərbaycanda heyvandarlığın inkişafı biokütlə enerjisinin inkişafı üçün də 
münbit şərait yaradır. 

11.5.1	 Su	enerjisi

Azərbaycanda hidroenergetikanın potensial gücü 40 milyard kW/s 
qiymətləndirilir. Bundan 5 milyard kW/s kiçik SES-lərin payına düşür. Əlbəttə, 
böyük SES-lərdə bir kW elektrik enerjinin istehsalı daha ucuz başa gəlir. An-
caq nəzərə almaq lazımdır ki, böyük SES-lər bir tərəfdən daha böyük yatı-
rım tələb edir, digər tərəfdən onların ekoloji təsiri də, xüsusilə ərazisi elə də 
böyük olmayan Azərbaycan kimi bir ölkədə, daha böyük və mənfi ola bilər. 
Ona görə Azərbaycanda kiçik SES-lərin tikilməsinə önəm verilməsi vacibdir. 
Azərbaycanda işlənib hazırlanan kiçik SES-lərin tikintisi proqramı artıq Asiya 
və İslam İnkişaf Banklarının, Almaniyanin KfW İnkişaf Bankı və bu kimi bir 
sıra beynəlxalq maliyyə qurumlarının marağına səbəb olmuşdur. 

Yuxarıda deyildiyi kimi, ölkənin su elektrik enerji potensialı 40 milyard 
kW/s. Ümumilikdə bu göstərici ölkədə hal-hazırda istehsal olunan elekt-
rik enerjisindən 2 dəfə çoxdur. Amma belə ciddi potensialın reallaşması asan 
məsələ deyil: su elektrik stansiyalarından  alınan enerji ilk öncə böyük investi-
siya xərcləri tələb etdiyindən İstilik Elektrik Stansiyaları (İES) ilə müqayisədə 
daha bahadır. Belə ki, orta ölçülü SES-in 1 kW-nın qiyməti 1500 $ və bundan 

yuxarı qiymətləndirilir. Müqayisə üçün buxar-qaz İES-lərin tikintisi üçün analoji 
xərclər bundan təxminən iki dəfə azdır. Bu qədər əhəmiyyətli qiymət fərqi daha 
mürəkkəb və çətin hidrotexniki obyektlərin tikintisi ilə bağlıdır. 

Böyük neft və qaz ehtiyatları olmasına baxmayaraq, son illər ölkə 
rəhbərliyi kiçik (1-8 MW) və orta (20-50 MW) güclü SES-lərin tikintisi pro-
sesini intensivləşdirmək, eyni zamanda mövcud SES-ləri modernləşdirmək 
niyyətindədir. 

«AzərEnerji», Sənaye və Energetika Nazirliyi və AREA Dövlət Şirkətinin 
planlarına əsasən, yaxın onillikdə Azərbaycanda çaylar, suvarma kanalları və 
su anbarları boyunca 61 kiçik SES tikintisi planlaşdırılır. Bu stansiyalarda illik 
elektrik enerjisi istehsalının 3,2 milyard kW/s olması gözlənilir. Bu layihələrin 
reallaşdırılması üçün AREA Dövlət Şirkəti və BMT İnkişaf Proqramı kiçik 
SES-lərə texniki yardım layihəsi həyata keçirir. İlk pilot layihəsi üçün Şəkinin 
Dəyirmanarxı çayı seçilib.

11.5.2	 Günəş	enerjisi

Ekologiya və Təbii Sərvətlər Nazirliyinin verdiyi məlumata əsasən, 
Azərbaycanın böyük günəş enerjisi potensialı var. Potensial baxımından 
Azərbaycanda 260-280 günəşli gün olur, günəşli saatların miqdarı isə ildə 2400-
3200 saatfır və 1 kvadrat metr əraziyə düşən günəş enerjisinin miqdarı 1500-
2100 kW/s təşkil edir. Bu enerjidən tam istifadə indi istehsal olunan enerjinin 
20%-ə qənaət etməyə imkan verərdi. Abşeron yarımadası, Xəzərin sahilyanı 
əraziləri və Naxçıvan Muxtar Respublikasında xüsusilə əlverişlidir.

11.5.3	 Külək	enerjisi

Azərbaycanda artıq külək enerjisindən istifadə təcrübəsi var və bu sahəyə 
maraq artmaqdadır. Ətraf mühit, iqtisadi infrastruktur və coğrafi yerləşmə nəzərə 
alınmaqla, Azərbaycanda külək enerjisi üzrə  potensial 800 MW qiymətləndirilir. 
İlkin hesablamalara əsasən, bu enerji resursu təqribən 2,4 mlrd. kW/s elektrik 
enerjisi deməkdir. Bu da öz növbəsində hər il təqridən 0,8 mln. ton şərti yana-
cağa qənaət etmək deməkdir. Külək enerjisinin inkişaf etdirilməsi üçün ən yaxşı 
yer Abşeron yarımadası hesab olunur. Abşeronda küləyin orta illik sürəti 5-8 
m/san təşkil edir. Yarımadada küləkli günlərin sayı isə ildə 245-280 gün təşkil 
edir. Azərbaycanın qərbində-Gəncə və Daşkəsəndə və Naxçıvan MR-in Culfa 
və Şərur rayonlarında küləyin orta  illik sürəti 3-5 m/san təşkil edir ki, bu da, 
qeyd olunan rayonlarda orta güclü külək elektrik stansiyalarının quraşdırılması-
na imkan verir. Qeyd etmək lazımdır ki, külək turbinləri üçün 5-6 m/san külək 
ən əlverişli sayılır.

Buna görə ölkənin külək enerjisi potensialının dəqiqləşdirilməsi vacibdir. 
Belə bir xəritə mövcuddur. İndi AREA tərəfindən quraşdırılmış ölçmə stansiya-
ları daha dəqiq məlumat əldə etməyə imkan verəcəklər.

Şəkil 5: Dövlət Şirkəti AREA rəhbərliyi Alternativ Enerji üzrə 
Qobustan poliqonunu xarici təşkilat, idarəetmə orqanları və elmi dairələrin 

nümayəndələrinə nümayiş etdirərkən

11.5.4	 Biokütlə	enerjisi

Аzərbaycanda bio-kütlədən enerji mənbəyi kimi istifadəsi üçün böyük po-
tensial imkanları var. Təxmini hesablamalara əsasən, heyvanların gübrələrindən 
alınmış metan ildə 40-45 mln. kub metr səviyyəsində ehtimal olunur. Heyvanla-
rın 60%-ə qədəri kənd fermerlərinin nəzarətindədir və bioqaz qurğuları işləndiyi 
halda, bu fermerlər il ərzində 25-27 mln. kub metr qaz əldə edə bilərlər. Aşağı-
dakı xəritə kənd təsərrüfatında əmələ gələn biokütlədən bio-qazın alınması po-
tensialını göstərir (AREA-ya əsasən).

Xəritə: Azərbaycan kənd təsərrüfatının rayonlar üzrə bio-enerji potensialı

Bununla yanaşı, məişət tullantılarının da böyük istifadə potensialı mövcud-
dur. Hal-hazırda Azərbaycanda ümumi sahəsi 900 ha-dan artıq olan 200-dən artıq 
məişət tullantıları poliqonu mövcuddur. Orta hesabla adam başına Azərbaycanda 
təxminən 0.5-0.6 kg məişət tullantısı əmələ gəlir, bu da ildə ölkə üzrə təxminən 
2 mln ton tullantı deməkdir. Məişət tullantılarından il ərzində Bakı şəhərində 15 
mln kub metr, Gəncə və Sumqayıtda 2-3 mln kub metr  metan qazı almaq imkanı 
var. 

11.5.5	 Geotermal	enerji

Azərbaycanda həyata keçirilmiş araşdırma və qiymətləndirmə geotermal 
enerjinin inkişafının yüksək potensiala malik olduğunu göstərir. 

Termal suların temperaturu 350C dərəcədən 1000C dərəcəyə qədər ça-
tır. AREA-nin məlumatlarına əsasən, ölkəmizin geotermik göstəriciləri nəzərə 
alınaraq, bu enerjini Böyük Qafqaz, Abşeron yarımadası, Qubanın Xəzəryanı 
ərazisi, Kür-Araz ovalığı, Kiçik Qafqaz, Talış-Lənkəran, Cəlilabad, Şamaxı-Qo-
bustan zonaları, Acınohur-Kür-İori çaylararası bölgəsi və Naxçıvan Muxtar Res-
publikasında almaq olar. Bu zaman onların ümumi ehtiyatı gün ərzində 400 min 
kub metr təşkil edə bilər. 

11.5.6	 Qabarma	və	dalğa	enerjisi

Hələlik tədqiqatlar aparılmasa da, heç şübhəsiz, Kanada və Norveçdə oldu-
ğu kimi, Xəzərdən qabarma və dalğa hesabına da alternativ enerji mənbəyi kimi 
istifadə etmək olar. Bunun üçün dəqiq ölçmə və tədqiqatlar aparılmalıdır.

11.5.7	 Azərbaycanda	alternativ	enerjinin	texniki,	iqtisadi	və	sosial	
	 	 reallıqları

Göstərdiyimiz kimi, Azərbaycanın alternativ enerji potensialı yüksəkdir. 
Ancaq bu potensialın reallaşması bir çox texniki, iqtisadi və sosial amillərdən 
asılıdır. Belə ki, hal-hazırda Azərbaycanda elektrik enerjisi 1 kW görə 6 qəpiyə, 
1 kubik metr təbii qaz isə 10 qəpiyə satılır. Öz növbəsində su elektrik enerjisi is-
tehsalçıları şəbəkəyə verdikləri1 kW görə 4.1 qəpik, İES-lərdə istehsal olunmuş 
enerjinin şəbəkəyə verilməsinə görə isə 4.5 qəpik alırlar. 

Təxmini hesablamalar göstərir ki, Azərbaycanda bioenerjidən alınan elektrik 
enerjisinin tarifi təxminən 12-13 qəpik, külək enerjisinin tarifi 25-30 qəpik, günəş 
enerjisinin tarifi 50-60 qəpik olduqda, bu sahələr rentabelli ola bilərlər. Yəni, al-
ternativ enerjini rentablelli etmək üçün mövcud tariflər bir neçə dəfə artırılmalı-
dır. Lakin tarifin artırılması bilavasitə insanların alıcılıq qabiliyyətindən asılıdır. 
Azərbaycanda yoxsulluğun səviyyəsi 2003-cü ildən 2012-ci ilin yanvarınadək 
44.7%-dən 7.6%-ə qədər endirilsə də, hələ də elektrik və qaz enerjisi ödəmələri 
bir çox ailələrdə büdcənin mühüm hissəsini təşkil edir. Belə şəraitdə əhaliyə 
satılan enerji tariflərini qaldırmaq çətindir. Bərpa olunan enerji mənbələrinin 
inkişaf etdirilməsi hökumətin strateji prioritetlərindən biri olsa da, sahənin iq-
tisadi cəhətləri, təşkilati, tənzimləyici və tarif mühiti hələ özəl sektorun yatı-
rımları üçün kifayət qədər stimul yaratmır. Ancaq tarifləri də ölçüb-biçmədən 
artırmaq olmaz. Alternativ enerjinin inkişafı üçün bu sahənin digər sahələrlə, 
ölkənin ümumi inkişaf modeli ilə, ölkə prioritetləri ilə əlaqə və münasibətləri 
öyrənilməli, təhlil edilməli və yalnız bundan sonra addımlar atılmalıdır. Ölkənin 
bütün maraqları qarşılıqlı şəkildə tənzimlənməlidirlər. Həm də nəzərə almaq 
lazımdır ki, qlobal miqyasda istilik qazlarının ümumi həcmində Azərbaycanın 
payı çox kiçikdir, 0.5%-dən də aşağıdır. Buna görə tələsqənlik etmədən ölçülüb-
biçilmiş siyasət yürütmək gərək.

11.5.8	 	“Alternativ”,	“Bərpa	olunan”,	yoxsa	“Dayanıqlı”?	 

Bu hissədə bizim ən çox istifadə etdiyimiz ifadə “alternativ enerji” oldu, çün-
ki son illər su, külək, günəş və bio-enerjidən alınan enerji ümumiləşdirilərək daha 
çox məhz belə, ya da “bərpa olunan” enerji adlandırılır. Yuxarıda göstərdiyimiz 

kimi, əvvəlki yüzilliklər ərzində kömür, neft və təbii qaz “ənənəvi” enerji növləri 
adlandırıldığından, su, külək, günəş və bio enerji bunlara alternativ sayıldı-
ğından, “alternativ” enerji növləri adlandırılmağa başladılar. Halbuki əslində, 
biz əvvəl göstərdiyimiz kimi, bəşəriyyət əvvəl məhz su, külək, günəş və bio 
enerjisindən istifadə edib və kömür, neft və qaz bunlara “alternativ” olmuşlar. 
Buna görə indi su, külək, günəş və bio enerjinin “alternativ” enerji adlandırılma-
sı o qədər də uğurlu deyil.

Digər tərəfdən, su, külək, günəş, və bio enerjisi ilə yanaşı nüvə enerjisi də 
“bərpa olunan” enerji növüdür. Və deyəndə ki, “bərpa olunan enerji növlərini 
inkişaf etdirmək qərək” aydın olmur, nüvə enerjisinin inkişafı da nəzərdə tutu-
lur ya yox. Buna görə zənnimizcə su, külək, günəş və bio enerjini ümumi adla 
adlandırmağa gəldikdə ən uğurlu ifadə “dayanıqlı” enerji ifadəsidir. Nüvə ener-
jisi “bərpa olunan” olsa da, təhlükəli olduğundan onu “dayanıqlı” adlandırmaq 
olmur. Ondan fərqli olaraq, su, külək, günəş və bio enerji bir tərəfdən inkişafı 
təmin edir, digər tərəfdən təhlükəsiz, yəni, doğrudan da “dayanıqlıdırlar”. Buna 
görə zənnimizcə, məhz bu ifadənin işlənməsi məqsədəuyğundur.

11.5.9	 Enerji	səmərəliliyi

Bizim bu fəsildə əsas mövzumuz dayanıqlı enerji olmuşdur. Lakin son 
zamanlar güclənən hərəkətlərdən biri də enerji səmərəliliyinin artırılmasıdır. 
Enerji itkilərinin qarşısının alınması bəşəriyyəti həmişə narahat etmişdir. Ener-
ji itkiləri ilə mübarizənin texniki, iqtisadi və maliyyə aspektləri var. Məsələn, 
Azərbaycanda müstəqilliyin ilkin dövrlərində elektrik və qaz enerjisinin istifadəsi 
sayğacların göstəricilərinə əsasən deyil, bir növ əhali ilə ödəmələri yığanlar ara-
sında “sövdələşmələrə” əsasən baş verirdi. Son illər dövlətin tətbiq etdiyi sərt 
sayğac siyasəti təkcə əhalidən yığılan enerji ödənişlərini qaydaya salmağı deyil, 
həm də mühüm, 20-30% enerji qənaətinə gətirib çıxarmışdır. Digər mühüm sahə 
evlərin termik izolyasiyasıdır. Daha qabaqcıl texniki yanaşma, müasir materi-
allar istifadə etməklə evlərin isidilməsinə və, əksinə, soyudulmasına 30-50% 
enerji qənaəti ilə nail olmaq olar. Məsələn, daha yaxşı termik izolyasiyalı qapı 
və pəncərələrin istifadə edilməsi hesabına. Daha bir, xüsusilə Azərbaycan üçün 
vacib sahə, neft çıxarılarkən əvvəllər havaya sovrulan və ya yandırılan səmt qa-
zının toplanmasıdır. Əsasən metandan ibarət səmt qazının toplanması həm eko-
logiyanı qorumağa, həm də dəyərli yanacağa qənaət etməyə imkan verir. 

Digər vacib məsələ İstilik Elektrik Stansiyalarında 1 kW enerjinin istehsalına 
sərf edilən yanacaqdır. Bu yaxınlara kimi Azərbaycanda bu göstərici orta dünya 
göstəricisindən xeyli yüksək idi. Son illər Azərbaycanın bir neçə istilik stansi-
yalarında aparılmış yenidənqurma işləri hesabına bu göstəricini aşağı salmaq 
mümkün olmuşdur, ancaq bu sahədə hələ də çox iş görülməlidir. Bütövlükdə 
götürdükdə, təəssüf ki, Azərbaycanda enerji səmərəliyi hələlik kifayət qədər 

diqqət cəlb etməyib. Bunun da təbii səbəbi Azərbaycanın enerji daşıyıcıları ilə 
zəngin olmasıdır – necə deyərlər, “varlığa nə darlıq”. Ancaq unutmaq olmaz 
ki, neft və qaz təkcə bizim deyil, həm də gələcək nəsillərimizindir və biz bu 
“xəzinəyə” görə onlar qarşısında da məsuliyyət daşıyırıq.

11.5.10	 Yaşıl	iqtisadiyyat

Məhz bu səbəbdən son illər ən çox diqqət çəkmiş məsələlərdən biri “yaşıl 
iqtisadiyyat”-dır. Yaşıl iqtisadiyyat ekoloji risk və resurs qıtlığını nəzərə almaqla 
insanların daha yüksək həyat səviyyəsini və cəmiyyətdə sosial bərabərliyi təmin 
edən iqtisadiyyatdır. Yaşıl iqtisadiyyatın əvvəlki iqtisadiyyat modellərindən əsas 
fərqi əvvəllər qiymət qoyulmadan istifadə edilən resursların əsl dəyərinin nəzərə 
alınmasıdır. Məsələn təbiətdən pulsuz götürülən havanın, suyun və yaxud bioloji 
resursların dəyərinin nəzərə alınması. Neft və qaz da yerdən çıxarılarkən onla-
rın qiymətində yalnız geoloji, qazıntı və istismar işlərinin xərcləri nəzərə alınır, 
əslində isə onların qiymətində onların “mövcudluq” dəyəri də nəzərə alınmalıdır. 
Ən azı ona görə ki, biz onları indi istifadə etməsək, onlar gələcək nəsillərə qala 
bilər. Əgər bütün bu resursların bəşəriyyət üçün əhəmiyyət və qiyməti nəzərə 
alınarsa, onda bir çox indi ucuz başa gələn kimi hesab edilən malların əslində 
xeyli baha başa gəlməsi aydın olar.

Yaşıl iqtisadiyyat modeli bəşəriyyətə daha harmonik inkişaf etməyə imkan 
verər. Bu model sosial baxımdan da vacibdir, çünki cəmiyyətin varlı təbəqələri 
əllərində olan texniki və texnoloji vasitələr hesabına yoxsulların “əlləri çatma-
yan” və əslində hamıya məxsus resursları “özəlləşdirib” istismar edirlər.

 
Diaqram: Dayanıqlı iqtisadiyyat modeli

Bu model ətraf mühit, iqtisadiyyat və sosial sahə arasındakı münasibətləri 
və dayanıqlı iqtisadiyyatın məhz bu üç sahənin kəsişməsində yerləşdiyini 
göstərir. Məsələn, yalnız iqtisadı və sosial amilləri nəzərə almaqla biz sosi-
al ədaləti təmin edə bilərik, misal üçün, varlılar və yoxsullar hansısa resursu 
bərabər bölüşdürməklə sosial ədaləti təmin edə bilərlər; ancaq bu, ətraf mühi-
tin dayanıqlığını təmin etməyə də bilər. Məsələn, Braziliya meşələrini istismar 
edərkən varlı beynəlxalq korporasiya gəlirlərin yerli əhali ilə bölüşdürülməsi 
məsələsində razılığa gələ bilər. Ancaq hətta bu “ədalətli” bölgü də eyni zaman-
da meşənin məhvinə gətirə bilər. Yaxud, ətraf mühitdən iqtisadi cəhətdən çox 
səmərəli istifadə oluna bilər, məsələn, elə yuxarıda çəkdiyimiz misalda korpo-
rasiya ən qabaqcıl texnologiya işlətməklə ən yüksək istifadə əmsalına nail ola 
bilər, yəni yüksək səmərəyə nail olar.  Ancaq öz növbəsində sosial ədalət unu-
dular. Dayanıqlı iqtisadiyyat isə o iqtisadiyyatdır ki, eyni zamanda həm iqtisadi 
səmərəni, həm sosial ədaləti, həm də ekoloji tarazlığı təmin etsin. Yaşıl iqtisadiy-
yat məhz belə iqtisadiyyatdır. 

Burada qeyd etmək istərdik ki, BMT-nin baş katibi Ban ki-Moon 18 yan-
var 2012-ci il Birləşmiş Ərəb Əmirliklərinin paytaxtı Abu Dhabidə keçirilmiş 
“Gələcək Dünya Enerji Sammit”indəki çıxışında 2012-ci ili “Dayanıqlı Ener-
ji Hamı Üçün” ili elan etmişdir. Bu təşəbbüsdə o, dünya dövlətlərini 2030-cu 
ilədək dayanıqlı enerjinin payını iki dəfə artırmağa, enerji səmərəliyini isə yenə 
də iki dəfə yaxşılaşdırmağa çağırmışdır.

 
11.6 İqlim dəyişmələrinə uyğunlaşmanın çətinlikləri

“Tanıdığın ən yoxsul insanı gözünün önünə gətir və sənin 
atacağın növbəti addımın ona xeyri dəyib-dəyməyəcəyi 

haqqında fikirləş!”- M. Qandi

11.6.1	 İqlim	dəyişmələrinə	uyğunlaşma	nədir?

İqlim dəyişmələri ilə mübarizənin iki əsas vasitə ilə aparmaq mümkündür:
1. İqlim dəyişmələri təsirinin yumşaldılması (mitiqasiya). Bu mübarizə 

vasitəsindən iqlim dəyişmələrinin kökü olan istilikxana qazlarının atmosferə tul-
lantısının azaldılmasına yönəlmiş tədbirlər durur.

2. İqlim dəyişmələri təsirlərinə uyğunlaşma (adaptasiya). Bu mübarizə 
yolu isə iqlim dəyişmələrinin törətdiyi fəsadlara qabaqcadan hazırlıq tədbirləri 
vasitəsilə onun vurduğu ziyanın azaldılmasını nəzərdə tutur.

Növbəti onilliklər ərzində atmosferə atılan istilikxana qazlarının miqda-
rı kəskin şəkildə azalsa belə planetimiz hələ uzun illər iqlim dəyişmələrinin 
təsirlərinə uyğunlaşmalı olacaqdır. Yuxarıda iqlim dəyişmələri təsirlərinin yum-

şaldılması (mitiqasiya) yollarından bir neçəsinə toxunulumuşdur (yaşıl iqtisa-
diyyat, alternativ və bərpa olunan enerji növlərindən istifadə və s.).  İndi isə bizə 
(uyğunlaşma) adaptasiya mexanizmlərindən söhbət açacağıq. 

Əsrlər boyu insanlar müxtəlif adət, həyat tərzi və mədəniyyət formalaşdıra-
raq onları əhatə edən ətraf mühitə uyğunlaşmağa çalışırlar (Aralıq dənizi sahili 
ölkələrində günorta isti hava şəraitində yuxu fasiləsi (siesta) və ya musson yağış-
larından qorunmaq üçün Vyetnamda evlərin yerdən hündür taxtlar üzərində inşa 
edilməsi və s.). Lakin iqlim dəyişmələri mövcud bəşəriyyəti əvvəlki sivilizasi-
yaların belə rastlaşmadığı proseslərlə üz-üzə qoya bilər.

Uyğunlaşma tədbirlər planlı şəkildə və ya lokal təzyiqin nəticəsində spon-
tan formada həyata keçirilə bilər. Uyğunlaşma tədbirləri iri həcmli infrastruk-
tur layihələrindən tutmuş (dəniz suyunun səviyyəsinin qalxmasından qorunmaq 
üçün bəndlərin tikilməsi, anomal istilərə tab gətirməsi üçün magistrallarda as-
falt örtüyü keyfiyyətinin yaxşılaşdırılması və s.) individual səviyyədə aparılan 
tədbirləri əhatə edə bilər (ev təsərrüfatında sudan istifadəyə qənaət, fermerlər 
tərəfindən becərilən ənənəvi bitki növlərinin digərləri ilə əvəz olunması və s.)

Dünyanın bütün ölkələri iqlim dəyişmələrinə uyğunlaşmalı olacaqdır. İnki-
şaf etmiş ölkələrin hökumətləri öz vətəndaşlarını qorumaq üçün büdcədən bö-
yük maliyyə vəsaitləri ayırır və geniş çaplı strategiyalar həyata keçirirlər. İnkişaf 
etməkdə olan ölkələrdə isə uyğunlaşma (adaptasiya) başqa formada həyata keçi-
rilir. Gündəlik həyatlarında quraqlıq, daşqın, tropik qasırğa təhlükələri ilə üz-üzə 
qalan dünyanın yoxsul ölkələrinin əhalisi isə iqlim dəyişmələrinə öz məhdud 
resursları hesabına uyğunlaşmağa çalışırlar. Yuxarıda qeyd olunduğu iqlim 
dəyişmələrin uyğunlaşma üzrə potensialdakı fərqlər sərvət, təhlükəsizlik və in-
san inkişafındakı bərabərsizliyin aparıcı qüvvələrindən birinə çevrilməkdədir. 

11.6.2 İnkişaf etmiş ölkələrdə iqlim dəyişmələrinə uyğunlaşma

İqlim dəyişmələrinə uyğunlaşma inkişaf etmiş ölkələrdə sürətlə inkişaf 
edən sənaye sahəsinə çevrilmişdir. Mərkəzi hökumətlər, regional planlaşdırma 
idarələri, bələdiyyələr və sığorta şirkətləri bir məqsədə qulluq edən uyğunlaş-
ma (adaptasiya) strategiyaları hazırlamaqla məşğuldurlar. Bu məqsəd isə insan 
həyatı, daşınmaz əmlak və iqtisadi infrastrukturu iqlim dəyişmələri risklərindən 
mühafizə etməkdir. 

 İqlim dəyişmələrinə uyğunlaşma gündəliyini formalaşdıran əsas faktor-
lardan biri ictimai rəydir. Bir çox inkişaf etmiş ölkələrdə əhali arasında hava ilə 
əlaqədar yaranan təbii fəlakətlərin iqlim dəyişmələri ilə əlaqədar olmasına dair 
fikir formalaşmışdır. İnkişaf etmiş ölkələrin vergi ödəyiciləri hökumətdən iqlim 
dəyişmələrinə uyğunlaşmaya geniş maliyyə vəsaitlərinin artırılmasını tələb edir. 
Belə ölkələrin hökumətləri iqlim dəyişmələrinin təsirindən mühafizə olunmaq 
üçün müxtəlif proqramlar icra edirlər. Aşağıda bunlara iki nümunə verilir:

•	 Niderland	 Krallığı.	 Əhalisinin yüksək sıxlığı ilə seçilə bu ölkənin 
ərazisinin 1/3-i dəniz səviyyəsindən aşağıda yerləşir. Bu da ölkəni iqlim 
dəyişmələri riskin həssas bölgə hesab etməyə imkan verir. Bu riskdən mühafizə 
olunmaq üçün ölkə ərazində geniş kanal, bənd və nasos şəbəkəsi fəaliyyət 
göstərir. Salınmış bəzi su bəndlərin əsas rolu hər 10 min illikdə bir dəfə baş 
verə biləcək təbii fəlakətlərin qarşısının alınmasıdır. Lakin təhlükə yalnız dəniz 
səviyyəsinin qalxmasından deyil həm də gur sulu çayların gətirəcəyi daşqın-
lardan da gözlənilir. Bütün bu amillər şiddətli qasırğa və ölkə ərazisinə düşən 
yağıntının miqdarının 25% artım ehtimalı Niderlandda iqlim dəyişmələrinə uy-
ğunlaşmanı planlaşdırılmasını milli təhlükəsizlik məsələsinə çevirmişdir.  

Şəkil 6. Reyn çayında suyun səviyyəsinin qalxması, Niderland Krallığı

Hökumət qurumları mövcud infrastrukturun çaylarda və dənizdə suyun 
səviyyəsinin qalxmasının qarşısının alınmasına kifayət etməyəcəyini düşünərək, 
2000-ci ildə yeni adaptasiya strategiyası tərtib etmişlər. Strategiyada əsas 
diqqət yaşayış məntəqələrinin salınmasının planlaşdırılması və su hövzələrinin 
idarə olunmasının təkmilləşdirilməsinə yönəlmişdir. Strategiyada daşqınlardan 

müdafiə təbirlərinə 3 milyard ABŞ dolları miqdarında vəsait nəzərdə tutulur.
• Yaponiya. İqlim dəyişmələrinin fəsadlarına ən çox məruz qalan inkişaf 

etmiş ölkə dedikdə dərhal Yaponiya yada düşür. İqlim dəyişmələrinə uyğun-
laşmanın vacibliyi məsələsi Yaponiyada 2004-cü ildən etibarən ictimaiyyətin 
diqqət mərkəzinə gəlmişdir. Çünki həmin il ölkəni 10 tropik qasırğa vur-
muşdu və büdcəyə dəyən ziyan təxminən 14 milyard ABŞ dolları həcmində 
qiymətləndirilirdi. Dəniz səviyyəsinin qalxması və artan hərarət göstəriciləri iq-
lim dəyişmələrinin fəsadlarını daha da şiddətləndirir. Yüksək texnologiyalardan 
istifadə olunaraq hazırlanmış seldən mühafizə infrastrukturu olmasına baxma-
yaraq, bu ölkənin sahilboyu əraziləri daim subasma risklərinə həssas ərazilərdir. 
Yaponiya iqtisadçılarının hesablamalarına əsasən dəniz səviyyəsinin hər 1 metr 
qalxması mühafizə tədbirləri üçün büdcədən 93 milyard dollar həcmində vəsaitin 
ayrılmasını tələb edir.

Misallardan göründüyü kimi inkişaf etmiş ölkələrdə iqlim dəyişmələrinə 
uyğunlaşma sektoruna kifayət qədər böyük investisiyalar qoyulur. İndi çəkilən 
xərclərin məqsədi gələcəkdə bu ölkələrdə yarana biləcək təbii fəlakətlərin 
zərərində sığortalanmaqdır. Məsələn, Böyük Britaniyada aparılan tədqiqatlara 
əsasən daşqında mühafizəyə xərclənmiş hər 1 ABŞ dollarına daşqın zamanı 
dəymiş zərəri 5 ABŞ dolları azaltmaq olar. İqtisadi faktorlar və ictimai rəy in-
kişaf etmiş ölkələrin hökumətlərini uyğunlaşma (adaptasiya) planlarına kifayət 
qədər ciddi yanaşmağa vadar edir. İnkişaf etməkdə olan ölkələrdə isə vəziyyət 
bir qədər fərqlidir.

11.6.3	 İnkişaf	etməkdə	olan	ölkələrdə	iqlim	dəyişmələrinə	
	 	 uyğunlaşma

İnkişaf etmiş ölkələrdə iqlim dəyişmələrinə uyğunlaşmaq işləri tam sürətlə 
davam etdiyi bir zaman inkişaf etməkdə olan ölkələrdə iqlim dəyişmələrinin ya-
şayış standartları, iqtisadi artım və insan inkişafına mənfi təsirini özünü ən kəskin 
və qısa müddət ərzində büruzə verir. Varlı ölkələrdə olduğu kimi yoxsul ölkələrdə 
də insanlar iqlim dəyişmələrinin təsirlərinə uyğunlaşmaq məcburiyyətindədirlər. 
Lakin burada iki əsas fərq var.

Birincisi tropik və subtropik iqlim qurşağında yerləşən inkişaf etməkdə olan 
ölkələrin iqlim dəyişmələrinin ən kəskin mənfi təsirlərinə məruz qalacaqları eh-
timal olunur. İkincisi, iqlim dəyişmələri hədsiz yoxsulluğun və iqtisadi durğun-
luğun hökm sürdüyü ölkələrdə öz təsir qüvvəsini daha çox hiss etdirəcəkdir. 
İnkişaf etmiş ölkələrdə iqlim dəyişmələrinə uyğunlaşmaq üçün maliyyə və in-
san resursları çatdığı halda, yoxsul ölkələrdə bu sahə üzrə imkanlar məhduddur. 
Həmçinin yuxarıda qeyd olunduğu kimi, belə ölkələrə adaptasiya üçün ayrılan 
xarici maliyyə dəstəyinin həcmi çox kiçikdir və son illərdə qlobal maliyyə böh-
ranın təsiri nəticəsində daha da azalmışdır. 

Bütün bunlara baxmayaraq, inkişaf etməkdə olan ölkələrin əhalisi də iq-
lim dəyişmələrinin təsirlərin uyğunlaşmağa çalışır. Varlı ölkələrdə iqlim 
dəyişmələrinin mənfi təsirlərinə uyğunlaşmaq üçün insanlara hökumət və özəl 
sektor dəstək verdiyi halda, yoxsul ölkələrin əhalisi öz imkanları hesabına bunu 
etməyə çalışırlar. Buna misal olaraq aşağıdakıları göstərmək olar:

• Keniya.  Bu ölkənin şimalında quraqlıq dövrlərinin tezliyinin art-
ması nəticəsində qadınlar su əldə etmək üçün daha çox məsafə qət etmək 
məcburiyyətində qalırlar (təxminən gündə 10-15 km). Bu qadınlar müxtəlif 
təhlükələrlə üz-üzə qoyur və gənc qızların məktəbdən ayırır. Nəticədə ev-
təsərrüfat işlərinə sərf edilən müddət təhsilsiz nəslin yetişdirilməsinə “töhfə” 
verir.

• Nepal. Sel və daşqın təhlükəsi olan ərazilərdə məskunlaşmış icmalar 
erkən xəbərdarlıq funksiyası yerinə yetirən taxta və ağaclardan istifadə edərək 
müşahidə qüllələri qururlar. 

• Vyetnam. Bu ölkənin kənd icmaları dəniz səviyyəsinin qalxmasından 
mühafizə olunmaq üçün köhnə su bəndlərini təmir edirlər. Mekonq çayının 
deltasında yerləşən kolxozlar səhilboyu ərazilərin subasmada mühafizəsi üçün 
əhalidən xüsusi vergi toplayır.

Göstərilənlərdən qənaətə gəlmək olar ki, iqlim dəyişmələri həm varlı, həm 
də yoxsul ölkələrdə insan inkişafı ləngidir. İqlim dəyişmələri hər iki kateqoriya 
ölkələrdə fərdi və dövlət təsərrüfatlarına maddi və fiziki ziyan vurmaqla əhalinin 
maddi rifahı və təhlükəsizliyinə ciddi risk yaradır. Bundan əlavə iqlim dəyişmələrinə 
adaptasiya xərcləri getdikcə artmaqdadır. Bu da insan inkişafına yönəldilə biləcək 
milyardlarla vəsaitin infrastruktur layihələrinə yönəldilməsinə səbəb olunur. Bu 
bölmənin sonuncu hissəsində biz Azərbaycanda iqlim dəyişmələri üzrə ssenarilər, 
həssaslıqlar və uyğunlaşma tədbirlərindən söz açacağıq.

11.7 Azərbaycan: İqlim Dəyişmələri üzrə Ssenarilər, 
  Həssaslıqlar və Uyğunlaşma

11.7.1	 Azərbaycanda	iqlim	dəyişmələrinin	temperatur	artımına	təsiri

Hər bir dünya ölkələri kimi Azərbaycan da iqlim dəyişmələrinin təsirində 
sığortalanmamışdır. Ölkədə iqlim dəyişmələri və qlobal istiləşmənin təsirlərini 
adi insanlar da hiss edirlər. Çoxumuz son illərdə yayın həddən artıq isti və ya 
qışın çox soyuq keçdiyində gileylənirik. Bəzilərimiz isə fəsillərdə ayların yer 
dəyişməyini iddia edirik. Bir çox iqlimşünas alimin fikrincə bütün bunlar qlobal 
səviyyədə iqlim dəyişmələrinin lokal təsirlərinin nəticəsidir. 

Yuxarıda qeyd olunduğu kimi İqlim Dəyişmələri üzrə Çərçivə Konvensi-
yaya üzv dövlət kimi Azərbaycan da ölkədə bu fenomenlə əlaqədar prosesləri 

müşahidə edərək baş vermiş dəyişikliklərlə bağlı hesabatlar hazırlayır. Ekolo-
giya və Təbii Sərvətlər Nazirliyinin Milli Hidrometeorologiya Departamentinin 
bir sıra stansiyalarının məlumatlarından istifadə olunaraq 1991-2000-ci illər 
ərzində illik temperatur və yağıntı anomaliyaları təhlil edilmişdir. Təhlil edilmiş 
temperatur məlumatlarından məlum olmuşdur ki, ölkədə göstərilən 10 il ərzində 
orta temperatur 0,41°C artmışdır. Bu artım 1961-1990-cı illərdəki artımdan (30 
il ərzində artım 0,34°C olmuşdur) çoxdur, yəni 1991-2000-ci illər ərzində artım 
3 dəfə sürətlənmişdir. 

Yerli iqlimşünaslar tərəfindən müxtəlif proqramlar vasitəsilə tərtib olunmuş 
proqnozlara əsasən 2021-2050-ci illərdə ölkəmizdə orta illik temperatur artımı 
1,5°C-1,6°C təşkil edəcəkdir. Nəticəyə görə temperatur artımı bu əsrin birinci 
yarısında hər on ildə təqribən 0,3°C ola bilər. Hesablamalar rütubətin artması 
nəticəsində yağıntıların 1961-1990-cı illərə nisbətən 2050-ci ilədək 10-20% art-
ması proqnozunu da verir. 

11.7.2	 Azərbaycanda	iqlim	dəyişmələrinə	həssas	sahələr	və	mümkün	
	 	 uyğunlaşma	tədbirləri

Azərbaycanda iqlim dəyişmələrin həssas sahələr su təminatı, kənd təsərrüfatı 
və insan sağlamlığı  hesab edilir. Göründüyü kimi bu sahələr yuxarıda qeyd olun-
muş iqlim dəyişmələrinin insan inkişafını ləngidən sahələri ilə üst-üstə düşür.  

Su ehtiyatları. Gözlənilən iqlim dəyişmələri nəticəsində 2021-2050-ci illərdə 
səth su ehtiyatları 23% azalaraq 22.5km3 təşkil edəcək. Azərbaycan Cənubi Qaf-
qazda su ehtiyatlarına görə ən kasıb ölkə hesab olunur. Nəzərə alsaq ki, ölkənin 
su ehtiyatlarının 70%-i digər qonşu ölkələrin ərazisində formalaşır bu vəziyyəti 
daha da gərginləşdirəcəkdir. Çünki iqlim dəyişmələrinin qonşu ölkələrdə də su 
qıtlığına səbəb olması və mövcud ehtiyatlar üzərində tələbat və təzyiqi artırma-
sı labüddür. İndi olduğu kimi, gələcəkdə də ən həssas sahələr kənd təsərrüfatı, 
hidroenergetika və əhalinin su təchizatı olacaq. Bütün bu amillər ölkədə insan 
inkişafı prosesinə mənfi istiqamətdə təsir göstərəcək. Azərbaycan əhalisinin 
40%-dən çoxunun məşğulluğunun kənd təsərrüfatında olması su təminatında 
problemlərin yaranmasını arzuolunmaz edir. Bundan əlavə iqlim dəyişmələrinin 
təsiri nəticəsində xüsusilə iri şəhərlərdə su təchizatı ilə əlaqədar problemlərin 
yaranması və ölkənin indiki şəraitdə belə məhdud hidroenerji potensialının azal-
ması ölkədə insan inkişafını ləngidə bilər.

Gözlənilən iqlim dəyişmələrinin mənfi təsirlərini yumşaltmaq məqsədilə 
aşağıdakı uyğunlaşma tədbirləri həyata keçirilə bilər: 

a) su ehtiyatlarını idarə etmə sistemlərinin təkmilləşdirilməsi;
b) əlavə su mənbələrinin cəlb edilməsi; 
c) daşqın və sellərə qarşı mübarizənin gücləndirilməsi; 

d) su kəmərləri sistemində su itkilərinin azaldılması və keyfiyyətinin yaxşı-
laşdırılması; 

e) dağ çayları və irriqasiya kanalları üzərində kiçik HES-in tikilməsi və s.
Kənd təsərrüfatı. İqlim dəyişmələrinin mənfi təsirləri kimi müsbət 

təsirlərinin olması mümkündür. Qlobal istiləşmənin təsiri nəticəsində ölkəmizdə 
isti ehtiyatlarının və vegetasiya dövrünün davamiyyətinin gözlənilən artması 
pambıq sahəsinə müsbət təsir göstərə bilər. Belə ki, hazırda becərilən pambıq 
sortlar daha keyfiyyətli uzunlifli gecyetişən sortlarla əvəz edilə bilər. Onların 
məhsuldarlığını keçən əsrin 80-cı illərində olan və daha yüksək səviyyəyə çatdır-
maq olar. Proqnozlar deməyə imkan verir ki, əsrin sonunadək taxılçılığın indiki 
arealının sərhədinin dağlara doğru irəliləməsinə imkan yaranacaqdır. Lakin bu 
ərazilərdə əlverişli torpaq ehtiyatlarının məhdud olması səbəbindən taxıl zəmiləri 
sahələrinin dağlara doğru əhəmiyyətli dərəcədə genişlənməsi gözlənilmir.

2021-2050-ci illərdə sənaye əhəmiyyətli üzümlüklərin sərhədləri regiondan 
asılı olaraq indiki 800-900m-dən daha 200-450m dağlara doğru yüksələ bilər. 
Lakin bu yüksəkliklərdə geniş və üzümçülük üçün yararlı sahələrin kifayət qədər 
olmaması onun bu ərazilərdə kütləvi yayılması gözlənilmir. 

Göründüyü kimi havanın isti keçməsi istisevər bitkilərin Azərbaycanda 
becərilməsinə şərait yaratsa da, bostan və meyvə bitkiləri üçün əlverişsizdir. 
Bundan əlavə suvarılan kənd təsərrüfatı ərazilərində gözlənilən su çatışmazlığı 
da vəziyyəti gərginləşdirə bilər.

Gözlənilən iqlim dəyişmələrinin mənfi təsirini yumşaltmaq və mümkün 
qədər qarşısını almaqdan üçün aşağıdakı uyğunlaşma tədbirləri görülməlidir: 

a) istisevər, quraqlığa dayanıqlı və yüksək məhsuldarlığa malik olan sortla-
rının seleksiya, introduksiya və təsərrüfata tətbiqi; 

b) torpaqların şoranlaşma və eroziyası, quraqlıq və ağ yellərə qarşı aparılan 
meliorasiya tədbirlərini davam etdirmək və genişləndirməsi; 

c) suvarılan ərazilərdə suya qənaət edən texnologiyaları kütləvi şəkildə 
tətbiq edilməsi; 

d) kənd təsərrüfatı məhsulunun mövcud saxlama sisteminin (anbar, soyudu-
cu və s.) təkmilləşdirilməsi və genişləndirilməsi və s.

Əhalinin sağlamlığı. Bakı şəhərində 2003-2006-cı illərin yay ayların-
da havanın orta temperaturunun 1,5°C artması əhalinin müxtəlif səbəblərdən 
xəstələnməsi hallarını qabaqkı illərə nisbətən 20-34% artmışdır. Əlavə ölüm halı 
çox deyil (3,4%), bu da uzun sürən isti yay şəraitinə yerli əhalinin uyğunlaşma 
xüsusiyyətləri ilə bağlıdır. Lakin miokard infarktından və insultdan ölənlərin 
sayı müvafiq olaraq 26 və 56% artmışdır. Gələcəkdə risk qrupu sayılan yaşlı 
əhalinin sayının artması və şəhərlərdə «istilik adalarının» mövcud olması kəskin 
istilərin mənfi təsir effektini daha da artıra bilər. 

Ölkə ərazisi malyariya xəstəliyinin yayılması xüsusiyyətlərinə görə üç zo-

naya bölünür: endemik, epidemik və malyariyasız zonalar. İqlimin istiləşməsi 
nəticəsində istər endemik, istərsə də epidemik malyariyalı zonaların sərhədlərinin 
dağlara doğru yüksələcəyini, əsasən də dağlıq ərazilərdə epidemiya mövsümü-
nün uzanacağını gözləmək olar. Lakin nəzərə alsaq ki, dəniz səviyyəsindən 1500 
m-dən yüksək olan ərazilərdə yaşayış məntəqələri seyrək yerləşib və hazırda 
ölkə əhalisinin cəmi 1,2%-i bu zonada yaşayır, onda həmin yüksəkliklərdə mal-
yariyanın yeni ocaqlarının yaranması ehtimalı  böyük deyil.      

Gözlənilən iqlim dəyişmələrinin əhalinin sağlamlığına mümkün mənfi 
təsirini azaltmaq üçün aşağıdakı əsas uyğunlaşma tədbirləri həyata keçirilə bilər: 

a) yaşayış məntəqələrinin və tikintilərin layihələşdirilməsi zamanı mövcud 
«istilik adaları» effektinin və gözlənilən iqlim dəyişmələrinin nəzərə alınması;

b) şəhərlərin sürətlə yaşıllaşdırılması və şəhər ətrafında yaşıllıq massivlərinin 
salınması; 

c) malyariya epidemiyasının baş verə biləcəyi halların proqnozlaşdırılması 
və qarşısının alınması; 

d) içməli suyun keyfiyyətinin yüksəldilməsi və s.
Göstərilənlərdən qənaətə gəlmək olar ki, iqlim dəyişmələri ölkəmizdə də öz 

təsirlərini büruzə verir və ümumilikdə insan inkişafı prosesinə təsir göstərir. Yu-
xarıda sadalanan sahələr üzrə mənfi təsirlərin əksəriyyəti Azərbaycan əhalisinin 
daha həssas insan təbəqələrini əhatə edir (kənd yerlərində məskunlaşmış əhali, 
yaşlılar və s.). Bu bütün dünya da belədir. İqlim dəyişmələri qlobal müstəvidə 
daha çox həssas insan təbəqələrinin mövcud problemlərini daha da kəskinləşdirir. 
Məhz buna görə də iqlim dəyişmələri ilə mübarizə aparılmalı, onun təsirlərinin 
yumşaldılması üçün tədbirlər həyata keçirilməli və ona uyğunlaşmaq üçün 
zəruri addımlar atılmalıdır. Bu problemə səthi yanaşdıqda və onu ciddi qəbul 
etmədikdə artıq çox gec ola bilər.


